
ሳሙኤል ወንደሰን 

አዲስ አበባ፦ የትምህርት ቤቶችን ደረጃ ለማሻሻልና 
ግብዓት ለማሟላት በሚደረገው ሀገራዊ ንቅናቄ 
እያንዳንዱ ዜጋ በመሳተፍ የበኩሉን ሀገራዊ ኃላፊነቱን 
እንዲወጣ የትምህርት ሚኒስቴር ጥሪ አቀረበ፡፡ ዘርፉን 
ለመደገፍ  ሰኔ 25 ሕዝባዊ ንቅናቄ እንደሚጀመር 
ሚኒስቴሩ አስታውቋል፡፡ 

የትምህርት ሚኒስቴር ሚኒስትር ፕሮፌሰር ብርሃኑ 
ነጋ ንቅናቄውን አስመልክተው በሰጡት መግለጫ፤ 
ከትምህርት ጥራት ችግሮች ውስጥ የሥርዓተ-ትምህርት 
ዝግጅትና ትግበራ ከምርትና ከተግባር ጋር የተያያዘ 
አለመሆን፣ የመምህራን ብቃትና ተነሳሽነት ችግር፣ 
ትምህርት ቤቶች ለመማር ማስተማር ምቹ አለመሆናቸው 
በዋናነት ይጠቀሳሉ።

ችግሮቹን ለመቅረፍ የተለያዩ የለውጥ መርሃ ግብሮች 
በትምህርት ሚኒስቴር ተዘጋጅተው ወደ ተግባር ተገብቷል 

ዓርብ 82ኛ ዓመት ቁጥር 293  ሰኔ 23  ቀን  2015   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

የትምህርት ቤቶችን... ወደ ገጽ 4 ዞሯል

“ኢትዮጵያ ሁሉም  ... ወደ ገጽ 4 ዞሯል

በጋዜጣው ሪፖርተር

አዲስ አበባ፡-  ኢትዮጵያ ሁሉም የኅብረተሰብ 
ክፍሎች በአካታች የትምህርት ሥርዓት ተደራሽ እንዲሆኑ 
ትኩረት ሰጥታ እየሠራች መሆኑን ጠቅላይ ሚኒስትር 
ዶክተር ዐቢይ አሕመድ ገለጹ።

ጠቅላይ ሚኒስትር ዶክተር ዐቢይ አሕመድ 
በዓለምአቀፉ የትምህርት ትብብር ድርጅት የመጀመሪያ 
ልዩ ጉባኤ ላይ በመገኘት ባደረጉት ንግግር፤ ዓለማችንን 
እያጋጠሟት ያሉ ወቅታዊ ችግሮችን ለመፍታት 
ብዝሃነትን መሠረት ያደረጉ አዳዲስ የመፍትሔ ሃሳቦች 
ያስፈልጋሉ ብለዋል። ለዚህ ደግሞ ድንበር ተሻጋሪ 

«ኢትዮጵያ ሁሉም የኅብረተሰብ ክፍሎች በአካታች የትምህርት 
ሥርዓት ተደራሽ እንዲሆኑ ትኩረት ሰጥታ እየሠራች ነው»

- ጠቅላይ ሚኒስትር ዶክተር ዐቢይ አሕመድ

የትምህርት ቤቶችን ደረጃ ለማሻሻልና ግብዓት 
ለማሟላት እያንዳንዱ ዜጋ የበኩሉን ኃላፊነት እንዲወጣ ጥሪ ቀረበ

- ዘርፉን ለመደገፍ ሰኔ 25  ሀገራዊ ንቅናቄ ይጀመራል

ገጽ  4 ገጽ  4

የኢትዮጵያን ብሔራዊ 

ጥቅሞች ለማረጋገጥ 

የሚረዱ ዓለምአቀፍ ተቋሞች 

አባል ለመሆን እየተሠራ ነው

ጠንካራ ትብብር እንደሚያስፈልግ ነው የጠቆሙት፡፡
በመሆኑም የቀደመውን የዓለማችንን የፋይናንስና ልማት 

አካሄድ ወቅቱን በዋጀ አግባብ መቀየር ምርጫ ሳይሆን ግዴታ 
መሆኑን አብራርተዋል፡፡

የኢፕድ አርታኢያን መድረክ 
ሚዲያዎች በሀገራዊ ጉዳዮች 
የጋራ አቋም እንዲኖራቸው 

የሚያግዝ ነው

ፕሮፌሰር ብርሃኑ ነጋ

- የጅቡቲ የፐብሊክ ዲፕሎማሲ ልዑካን 
ቡድን በቅርቡ ወደ ኢትዮጵያ ይመጣል

ዜና

አዲሱ ገረመው

ቢጫ «ጋዎናቸውን» ለብሰው ስማቸው እየተጠራ 
እውቅና ለማግኘት ወደ መድረክ  ለመውጣት ተራቸውን 
ከሚጠብቁ ሥራ ፈጣሪዎች መካከል ክራንች ይዘው፤ 
በሱፍ ልብስ አጊጠው ሜዳሊያ ለማጥለቅ የተቀመጡት 
አቶ ሀብታሙ የሁሉም ሰው ዓይን ማረፊያ ሆነዋል። 
አካል ጉዳተኞችን በማኅበረሰብ ሕይወት ውስጥ የማሳተፍ 
ዕድሎች እምብዛም በሆነበት አካል ጉዳተኛ ሆኖ፣ ሥራ 
በመፍጠር ራስን ችሎ ለሌሎች በመትረፍ የእውቅና ክብርን 
ማግኘት በእርግጥም ትኩረትን ይስባል።

አቶ ሀብታሙ መንገሻ፤ በገጠሪቱ ኢትዮጵያ ተወልደው 
ያደጉ ሲሆን፤ ከዛሬ 10 ዓመታት በፊት ወደ አዲስ አበባ 
መምጣታቸውን ያስታውሳሉ። በወቅቱ አካባቢውን በውል 
ስለማያውቁት ግራ የተጋባ ኑሮ ውስጥ እንደነበሩ ከሕይወት 
ተሞክሯቸው አጣቅሰው ይናገራሉ። 

አካል ጉዳተኝነቱ ተጨምሮ ሕይወት በአዲስ አበባ 
አልጋ በአልጋ ባትሆንም፤ በውስጣቸው ቁርጠኝነት የሚባል 
መንፈስን የሚያጠነክር ዓላማ ስለነበራቸው ወደፈለጉት 
የሕይወት መስመር ለመግባት ሲጥሩ ቆይተዋል። የይቻላል 
መንፈስ የማይለያቸው አቶ ሀብታሙ 12ኛ ክፍልን 
ጨርሰው በርቀት ትምህርት በሰው ሀብት የትምህርት 
መስክ ተምረው፤ ከትምህርቱ ባሻገር ቁርጠኛ መሆናቸው 
የስኬት ጭላንጭል እንዲታያቸው ማድረጉን ይገልጻሉ።

አካል ጉዳተኝነታቸው ሳይበግራቸው በአሰልቺው 
የሕይወት ውጣ ውረድ ሳይታክቱ ሥራ የመፍጠር፣ 
ራስን የመቻልና ለሌሎች የመትረፍ ራዕያቸውን እውን 
የሚያደርጉበትን ቅያስ አበጅተው ወደ ተሻለው ሕይወት 

መግባት መቻላቸውን ያብራራሉ። ከብዙ ልፋትና ድካም 
በኋላ በንፋስ ስልክ ላፍቶ ክፍለ ከተማ በህትመትና 
የማሸጊያ ማኑፋክቸሪንግ ተሰማርተው በከፈቱት ድርጅት 
ውስጥ 40 ለሚሆኑ ዜጎች የሥራ ዕድልን መፍጠር ችለዋል። 
ከእነዚህ ውስጥም ሦስቱ አካል ጉዳተኞች እንደሆኑ 
ይናገራሉ።

የፕሮጀክትን ጽንሰ ሀሳብ ተከትለው ፕሮጀክቱ 
ያለበትን አካባቢ ማኅበረሰብ ታሳቢ በማድረግ፤ እርሳቸው 
የአካል ጉዳተኛ እንደመሆናቸው መጠን ለአካል ጉዳተኞች 
ቅድሚያ ሰጥተው በማሰልጠን ጭምር የሥራ ዕድልን 
ፈጥረዋል። በዚህም  የአዲስ አበባ ከተማ አስተዳደር 
የሥራ፣ ኢንተርፕራይዝና ኢንዱስትሪ ልማት ቢሮ 
ባካሄደው 12ኛው ዙር የአዲስ አበባ ኢንተርፕራይዞች 
የእውቅናና ሽግግር መርሀ ግብር  ላይ  ሞዴል ተሸላሚ 
ለመሆን በቅተዋል።

አቶ ሀብታሙ አሁን ያሉበት ደረጃ ላይ ለመድረስ ብዙ 
ፈተናዎችን ማለፋቸውን ይገልጻሉ። ከዚህ በፊት ሁለት 
ጊዜ ክራንች ተሰብሮባቸው ለመንቀሳቀስ ተቸግረው በሰው 
ድጋፍ ይንቀሳቀሱ የነበሩት ባለራዕዩ፤  አሁን ላይ ዘመናዊ 
ሞዴል መኪና ያሽከረክራሉ። 

ተስፋ ሊያስቆርጡ የሚችሉ ብዙ ነገሮች  ቢገጥሙኝም  
ወደፊት መሄድ እንጂ ወደ ኋላ መመለስ አልታየኝም ነበር 
ይላሉ ቁርጠኝነታቸውን ሲናገሩ።  በመውደቅና መነሳት 
መካከል የነበረው ሕይወታቸው ተስፋ በተባለ የነገ ብሩህ 
ቀን ተጠግኖ የዛሬ ስኬት ላይ ያደረሳቸው  ቁርጠኝነታቸው 
እንደሆነም ያነሳሉ።

ማኅበረሰቡ ስለ አካል ጉዳተኝነት ሲያስብ ከንፈር 
ከመምጠጥና ኪስ ከመቧጠጥ የዘለለ የይቻላል መንፈስ 

ግንዛቤ እምብዛም እንደሌለው በመጥቀስ፤ ይህ አካል 
ጉዳተኞች ላይ ጫና እንደሚፈጥር ይጠቅሳሉ። የትኛውም 
ስኬት በፈተና ታልፎ የሚገኝ ነው በማለት፤ ተፈትነውና 
ስኬታቸውን ነጥለው በመውሰድ የእርሳቸውን ዓይነት 
ውጤት መጎናጸፍ እንደሚችሉም ይመክራሉ። 

«በየትኛውም ዘርፍ ጥንካሬ ያስፈልጋል፤ ካልጠነከሩ 
የዕለት ጉርስ እንኳን ይቸግራል። በርካታ አካል ጉዳተኞች 
ባሉበት አገር ላይ ነባራዊው የኑሮ ሁኔታ በጥረትና ጥንካሬ 
ካልታገዘ ስጋት  ነው»  ሲሉ አቶ ሀብታሙ ይናገራሉ።

መበልጽግ ምሉዕ የሚሆነው አካል ጉዳተኛው የሥራ 
ዕድል ተፈጥሮለት፣ ከተረጂነት ወጥቶ፣ ራሱን አሳምኖና 
ከልመና ወጥቶ እችላለሁ ወደሚል መንፈስ እንዲመጣ 
በመሥራት እንደሆነም ይመክራሉ። ይህ ካልሆነ እንደ 
ሀገርም ትልቅ ጫና እንደሚፈጥር ነው የሚገልጹት። አካል 
ጉዳተኛው ብቻ ሳይሆን ሌላውም ዜጋ ራሱን ችሎ ለሌላው 
መትረፍ እንዳለበት የሕይወት መርሁ ሊሆን ይገባል 
ይላሉ።

አሁን ባለው ሁኔታ የሕንፃ አለመመቸት ድርጅታቸው 
ለብዙ አካል ጉዳተኞች ተደራሽ ባለመሆኑ ቀጣይ 
ያስቀመጡት ፕሮጀክት እንዳለ ጠቅሰዋል። ፕሮፖዛል 
ለመንግሥት ማቅረባቸውን  በመጥቀስ፤ ተግባራዊ 
በሚሆነው አዲስ ፕሮጀክት (የክር ሹራብ ፕሮጀክት) 
ለአንድ ሺህ ያህል ዜጎች የሥራ ዕድል ለመፍጠር 
ማሰባቸውንም ገልጸዋል። ከዚህ ውስጥም 600 ያህሉ 
አካል ጉዳተኞች እንደሚሆኑ ነው የተናገሩት።  

ራሳችን በምንገነባው ሕንፃ ላይ ስለምንሠራ 60 በመቶ 
አካል ጉዳተኛን ተደራሽ የማድረግ እቅድ አለን ብለዋል። 

አቶ ሀብታሙ አካል ጉዳተኝነቱ ያጋጠማቸው 

አካል ጉዳተኝነት ያልበገረው ስኬት

ቃልኪዳን አሳዬ

አዲስ አበባ፡- የጎርፍ አደጋ ጉዳት እንዳያስከትል የተለያዩ 
የቅድመ ጥንቃቄ ሥራዎች እየተሠሩ መሆኑን የድሬዳዋ ከተማ 
አስተዳደር አደጋ ስጋት ሥራ አመራር ኮሚሽን አስታወቀ፡፡

የድሬዳዋ ከተማ አስተዳደር አደጋ ስጋት ሥራ አመራር 
ኮሚሽን የቅድመ ማስጠንቀቂያና ምላሽ ቡድን መሪ አቶ 
ወንደሰን በሪ ለኢትዮጵያ ፕሬስ ድርጅት እንደተናገሩት፤ 
የክረምት ወቅት ከመግባቱ ጋር ተያይዞ የጎርፍ አደጋ ጉዳት 
እንዳያስከትል የመጠባበቂያ እቅድ በማዘጋጀት የተለያዩ 
የቅድመ ጥንቃቄ ሥራዎች እየተሠሩ ነው፡፡ አደጋው ቢከሰት 
እንኳን ዜጎቹን ከአደጋው ስፍራ በማንሳት ለጊዜው ማረፍ 
የሚችሉበት ቦታ ማመቻቸትም ጭምር የቅድመ ጥንቃቄው 
አካል ነው፡፡

የደቻቱ፣ የበርገሌ፣ ለገሀሬና ቡተጂ ዋና ዋና ደራሽ ጎርፎች 
አቋርጦ የሚሄድባቸው የከተማዋ አካባቢዎች መሆናቸውን 
የሚናገሩት ቡድን መሪው፤  በአጎራባች አካባቢዎች ላይ ዝናብ 
በሚዘንብበት ወቅት በወንዞቹ አካባቢ ያሉ ቀበሌዎች  በጎርፍ 
እንዳይጠቁ ከወዲሁ  የጥንቃቄ ሥራዎች እየተሠሩ ይገኛሉ ነው 
ያሉት፡፡

ድሬዳዋ ከተማ 40 በመቶ ከበልግና 60 በመቶ ከክረምት 
ዝናብ የምታገኝ ሲሆን አካባቢው በተደጋጋሚ በጎርፍ የሚጠቃ 
በመሆኑ አሁን ላይ ይህ ችግር እንዳይከሰት ከብሔራዊ 
ሜቲዎሮሎጂ ኢንስቲትዩትና ከኢትዮጵያ አደጋ ስጋት አመራር 
ኮሚሽን የሚሰጡ  ወቅታዊ መረጃዎችን መሠረት በማድረግ 

በከተማው የጎርፍ አደጋ ጉዳት እንዳያስከትል 
ቅድመ ጥንቃቄ እየተደረገ ነው

የቅድመ መከላከል ሥራዎች እየተሠሩ ነው ብለዋል፡፡
በከተማዋ የጎርፍ አደጋን ለመከላከል ረጅም ጊዜ ያስቆጠረ 

ከ20 ኪሎ ሜትር የሚበልጥ የጎርፍ መከላከያ ግንብ መኖሩን  
የገለጹት አቶ ወንደሰን፤ በአሁኑ ጊዜ ይህን ግንብ የማጠናከር 
ሥራ እንደሚሠራ ነው የገለጹት፡፡

ከጎርፍ ስጋት አኳያ የተደራጀ የጎርፍ መከላከል ግብረ 
ኃይል በድሬዳዋ ከተማ መኖሩን ገልጸው፣ ከሜቲዎሮሎጂ 
ትንበያና ከከተማ አስተዳደሩ አደጋ ስጋት ሥራ አመራር 
ኮሚሽን በሚሰጠው ቅድመ ማስጠንቀቂያ  በመነሳት ግብረ 
ኃይሉ የተለያዩ ሥራዎችን እያከናወነ እንደሆነ አውስተዋል፡፡

ከሐምሌ 10 እስከ ነሐሴ 15 ቀን ድረስ ከዚህ ቀደም በብዛት 
አደጋው የሚከሰትበት ጊዜ በመሆኑ ሕዝቡ ከመቼውም 
ጊዜ በላይ ከመንግሥት የሚሰጠውን መረጃ እንዲከታተልና 
ጎርፉን አቅጣጫ ሊያስቀይሩ የሚችሉ ነገሮችን ከጎርፍ መሄጃ 
መንገዶች ማስወገድ እንዳለበት ተናግረዋል፡፡

የድሬዳዋ ከተማ ካለበት የመሬት አቀማመጥ ሁኔታ ጋር 
ተያይዞ በከተማዋና በአጎራባች አካባቢዎች ላይ በሚዘንበው 
ዝናብ ምክንያት  በተደጋጋሚ የጎርፍ አደጋ እንደሚከሰት 
የገለጹት አቶ ወንደሰን፤ የሴክተር መስሪያ ቤቶችንና መገናኛ 
ብዙኃንን በመጠቀም ለማኅበረሰቡ የግንዛቤ ማስጨበጫ 
ተግባራት ሥራዎች እየተከናወኑ ነው ብለዋል፡፡

ሕዝቡ ከዚህ በፊት የደረሰበትን ጉዳት በማስታወስ 
የግንባታ ስፍራዎችና ረጅም ጊዜ ያገለገሉ ቤቶች ለአደጋው 
ተጋላጭ ሊሆኑ ስለሚችሉ ጥንቃቄ እንዲያደርግ መልዕክት 
አስተላልፈዋል፡፡

ሄለን ወንድምነው 

አዲስ አበባ፡- በክልሉ የሚከሰቱ ወንጀሎችን 
ለመከላከል ጠንካራ የጸጥታ መዋቅር ተደራጅቷል ሲል 
የሲዳማ ክልል ሰላምና ጸጥታ ቢሮ አስታወቀ።

የሲዳማ ክልል ሰላምና ጸጥታ ቢሮ ኃላፊ አቶ 
አለማየሁ ጢሞቲዎስ ለኢትዮጵያ ፕሬስ ድርጅት 
እንደገለጹት፤ በክልሉ ተከስቶ የነበረውን የጠለፋ 
ወንጀል በዘላቂነት ለመከላከል በትኩረት እየተሠራ 
ይገኛል።

እንደ አቶ አለማየሁ ገለጻ፣ በሀዋሳ ከተማ ሁለት 
እንስቶች ላይ ተከስቶ በነበረው የጠለፋ ወንጀል 
ምክንያት የሲዳማን ሕዝብ ስም የሚያጠለሹ አካላት 
አሉ። እነዚህን አካላት ከድርጊታቸው እንዲቆጠቡ 
ለማድረግና በክልሉ ተመሳሳይ የወንጀል ድርጊት 
እንዳይከሰት ለማድረግ የጸጥታ መዋቅሩን የማጠናከርና 
ማኅበረሰቡን የማንቃት ሥራ እየተከናወነ እንደሚገኝ 
አስታውቀዋል።

ወንጀሉ ተፈጽሞባቸው በነበረው ሁለት እንስቶች 
የክልሉ የጸጥታ መዋቅር ባደረገው ከፍተኛ ክትትል 
ተጠርጣሪዎቹን በቁጥጥር ስር ማዋል እንደተቻለ 
ያስታወሱት ኃላፊው፤ ቀሪ ሥራዎች ላይ በሕግ አግባብ 
ምርመራ እየተደረገ መሆኑንና የሚገኘው የምርመራ 
ውጤት ለሕዝብ ይፋ እንደሚደረግ ገልጸዋል።

በቀጣይ ጊዜያትም ተመሳሳይ የጠለፋ ወንጀል 
እንዳይከሰት ለማድረግ ከክልሉ ሴቶችና ሕፃናት 
ቢሮ ጋር በቅንጅት የመሥራት፣ ለማኅበረሰቡ ግንዛቤ 
የመፍጠር፣ ጠንካራ የጸጥታ መዋቅርን የመገንባት እና 
የሕግ የበላይነትን የማስፈን ሥራ በትኩረት እየተሠራ 
እንደሚገኝ አብራርተዋል። 

የክልሉን ሰላም አስተማማኝና ዘላቂ ለማድረግ 
ማንኛውንም ዓይነት ወንጀል የሚፈጽሙ አካላት ከሕግ 
ማምለጥ የማይችሉበትን ጠንካራ የጸጥታ መዋቅር 
ማደራጀት ተችሏል ያሉት ኃላፊው፤ በዚህም የጸጥታ 
መዋቅሩ በትኩረት እየሠራ መሆኑንና ኅብረተሰቡም 
ከክልሉ የጸጥታ መዋቅር ጎን በመቆም እገዛ ሊያደርግ 
እንደሚገባ አስገንዝበዋል።

በተጨማሪም ወላጆች ልጆቻቸውን የመምከርና 
ክትትል የማድረግ፣ የጸጥታ ኃይሉ መደበኛ ሥራውን 
በኃላፊነትና በአግባቡ የመሥራት እንዲሁም 
ኅብረተሰቡ ወንጀል ተፈጽሞ ሲያይ ከጸጥታ ኃይሉ ጎን 

በክልሉ የሚከሰቱ 
ወንጀሎችን ለመከላከል ጠንካራ የጸጥታ መዋቅር ተደራጅቷል

በመቆም ጥቆማ የመስጠት ተግባሩን ሊወጣ ይገባል 
ብለዋል፤ የሚዲያ አካላትም በሀገሪቱ የሚፈጸሙ 
ጎጂ ልማዳዊ ድርጊቶችን አስከፊነት ለማኅበረሰቡ 
የማስተማር ሥራ በትኩረት ሊሠሩ ይገባል ሲሉ 
አሳስበዋል።

ወላጆች የልጆቻቸውን ውሎ በአግባቡ 
በመከታተል፣ ወጣቶች ከአልባሌ ድርጊትና ስፍራ 
እንዲርቁ በማድረግ ሀገርን፣ ቤተሰብንና እራሱን 
መለወጥ የሚችል ትውልድ ማፍራት እንደሚገባ 
መልዕክት አስተላልፈዋል።

እንደ አቶ አለማየሁ ገለጻ፣ ወቅቱ 
ዲጂታላይዜሽን የተስፋፋበት ከመሆኑ ጋር 
ተያይዞ ወጣቱ  በማህበራዊ የትስስር ገጾች ላይ 
የሚመለከታቸው ቪዲዮዎች የኢትዮጵያ ባህል 
ያልሆኑና ወጣቱን ወደአልባሌ ድርጊቶች የሚያስገቡ 
ናቸው። በአብዛኛው ለሚከሰቱ ወንጀሎችም 
ወላጆች የልጆቻቸውን ውሎ በአግባቡ ክትትል 
አለማድረጋቸው እና በማኅበራዊ የትስስር ገጾች ላይ 
የሚታዩት ቪዲዮዎች መነሻ ናቸው ብለዋል።

አንዳንድ ወጣቶች የማኅበራዊ ትስስር ገጽ ላይ 
ተከታይ ለማብዛት ሲሉ የጠለፋ ወንጀል ሳይፈጸም 
እንደተፈጸመ አድርገው የሚያሰራጩበት ሁኔታም 
መኖሩን የጠቆሙት አቶ አለማየሁ፤ በእንዲህ 
ዓይነት ተግባር ላይ የተሰማሩ ሁሉ ከድርጊታቸው 
ሊቆጠቡ እንደሚገባ አሳስበዋል።

አቶ አለማየሁ ጢሞቲዎስ

ወድቀው እንደሆነ አስታውሰው፤ ውድቀቱ ግን ወደ ስኬት 
ተቀይሮላቸው ከፈተናዎች ሁሉ በልጦ የሚታያቸው አሁን 
በእጃቸው ያለው ስኬት እንደሆነ ነው የሚናገሩት። ቀጣይ 
የተሻለ ስኬት ለማስመዝገብ እንደሚጥሩም ገልጸዋል። 

ዕድሜያቸው 50ዎቹ መጀመሪያ ሲሆን፤ ባለትዳርና 
የሦስት ልጆች አባት እንዲሁም የቤተሰብ አስተዳዳሪ 
ናቸው። ልጆቻቸው ጥሩ ኑሮ እንዲኖራቸው የሚለፉ፤ 
እርሳቸው ያለፉበትን ችግር እንዳያዩ የሚታትሩ ናቸው።

እርሳቸውን የሚመስሉ  አካል ጉዳተኞች  ሥራ 
ለመፍጠር ህልም ያላቸው ሲሆን፤ እንደ  ክፍለ ከተማ 
የሞዴል ግብር ከፋይ ተሸላሚ ናቸው። ይህንኑ በማሳደግ 
በአገር አቀፍ ደረጃ ሞዴል ግብር ከፋይ የመሆን ግብ 
እንዳላቸውም አንስተዋል። 

አቶ ሀብታሙ መንገሻ

ዜና

በክልሉ 27 ሚሊዮን መጽሐፍትን
 ለማሳተም  ታቅዶ ሰባት ሚሊዮን ብቻ ታትሟል
ቃልኪዳን አሳዬ

አዲስ አበባ፡- በኦሮሚያ ክልል በዘንድሮው በጀት 
ዓመት በአዲሱ  ሥርዓተ ትምህርት መሠረት 27 ሚሊዮን 
የመማሪያ መጽሐፍትን ለማሳተም ታቅዶ ሰባት ሚሊዮን 
ብቻ ታትሞ  ለተማሪዎች ተደራሽ መደረጉን የክልሉ 
ትምህርት ቢሮ አስታወቀ።

የኦሮሚያ ክልል ትምህርት ቢሮ ምክትል ኃላፊ አቶ 
ግርማ ባይሳ ለኢትዮጵያ ፕሬስ ድርጅት እንደተናገሩት፤ 
በተያዘው ዓመት ከቅድመ መደበኛ ጀምሮ እስከ ስምንተኛ 
ክፍል ድረስ የአዲሱ ሥርዓተ ትምህርት ተግባራዊ 
እየተደረገ ነው። 

በክልል ደረጃ ሥርዓተ ትምህርቱን መሠረት 
ያደረጉ 27 ሚሊዮን የመማሪያ መጽሐፍት ለማሳተም 
ታቅዶ እስካሁን ድረስ ሰባት ሚሊዮን ብቻ በማሳተም 
ለተማሪዎች ተደራሽ ማድረግ ተችሏል። ሰባት ሚሊዮን 
መጽሐፍት ለማሳተምም ሦስት ነጥብ ሦስት ቢሊዮን ብር 
ወጪ ተደርጓል ብለዋል።

በክልሉ ከቅድመ መደበኛ ጀምሮ እስከ ስምንተኛ 
ክፍል ድረስ ብቻ 9 ነጥብ 8 ሚሊዮን የሚጠጉ ተማሪዎች 
እንደሚገኙ ያወሱት አቶ ግርማ፤ ይህም እንደሀገር 
ሲታይ ከፍተኛ ቁጥር በመሆኑ የመጽሐፍት ህትመቱን 
ለማከናወን አዳጋች እንደሆነ ገልጸዋል።

ሀገር ውስጥ የሚገኙ የማተሚያ ድርጅቶች 
በወረቀትና በሌሎች የግብዓት እጥረቶች ምክንያት 
የመጽሐፍት ህትመቱን በተያዘው እቅድ ማከናወን 
እንዳልተቻለ ተናግረዋል።

ከአቅርቦት ጋር ተያይዞ ያጋጠሙ ተግዳሮቶች አሉ። 
የመጽሐፍት ህትመት ብዛት ያለው በጀት የሚፈልግ ነው። 
ከጊዜ ወደ ጊዜም የህትመት ዋጋ እየጨመረ ነው ያሉት 
ምክትል ኃላፊው፤ ነገር ግን የስምንተኛ ክፍል ተማሪዎች 
ክልል አቀፍ ፈተና ተፈታኝ በመሆናቸው ለእነሱ ቅድሚያ 
በመስጠት የታተሙትን መጽሐፍት ማሰራጨት መቻሉን 
አውስተዋል።

እንደ አቶ ግርማ ገለጻ፤ ከቅድመ መደበኛ እስከ 

«ኢፕድ የሚሰጠው ሥልጠና የተሻለ ተግባቦት በመፍጠር 
ውጤታማ ተቋም ለመገንባት የሚያስችል ነው»

ሞገስ ተስፋ 

አዲስ አበባ፡- በኢፕድ የሥልጠና ማዕከል የሚሰጠው 
ሥልጠና  የተሻለ ተግባቦት በመፍጠር ውጤታማ ተቋም 
ለመገንባት  የሚያስችል መሆኑን የቴክኖሎጂና ኢኖቬሽን 
ሚኒስትር  በለጠ ሞላ (ዶክተር) ገለጹ። 

የኢትዮጵያ ፕሬስ ድርጅት የሥልጠና ማዕከል «ትጋት፣ 
እውቀት፣ ፈጠራና ትብብር ለውጤት» በሚል መሪ ሀሳብ 
ለኢኖቬሽንና ቴክኖሎጂ ሚኒስቴር  አመራሮችና ሠራተኞች 
በሦስት ዙሮች ሲሰጥ የቆየውን  ሥልጠና   ትናንት 
አጠናቋል።

በሥልጠናው ማጠቃለያ ላይ የተገኙት የኢኖቬሽንና 
ቴክኖሎጂ ሚኒስትሩ ዶክተር በለጠ ሞላ እደተናገሩት፤ 
በኢትዮጵያ ፕሬስ ድርጅት የሥልጠና ማዕከል ለተቋማችን 
ሠራተኞችና አመራሮች የተሰጠው  ሥልጠና እንደ ተቋም 
ውጤታማ ሥራን ለመፈጸም የሚያስችል ትልቅ አቅም 
የሚፈጥር ነው።

ዶክተር በለጠ እንደገለጹት፤ ሥልጠናው  የካበተ ልምድ 
ያላቸውና በታዋቂ  ሰዎች የሚሰጥ በመሆኑ የሚኒስቴሩ 
ሠራተኞችና አመራሮች በቀጣይ ለሚያከናውኑት ሥራ ትልቅ 
ስንቅ ነው። የሥልጠናው ርዕሰ ጉዳዮች ጥልቅና አነቃቂ 
በመሆናቸው  እንደ ተቋም የተሻለ ተግባቦት ለመፍጠርና 
ውጤታማ ሥራዎችን ለመሥራት የሚያስችሉ ናቸው። 
ሠልጣኖች በሥልጠናው ያገኙትን እውቀትና ተነሳሽነት  
ወደ ተግባር በመቀየር ለተቋም ብሎም ለአገር አንድ ዐሻራ 
ማሳረፍ አስፈላጊ ነው። 

እንደ ሚኒስትሩ ንግግር፤ ሥልጠናው ራስን ለማየትና 
ለመፈተሽ ዕድል የሰጠ ነው። ትልቁ ፈተና ወደ ውስጥ ማየት 
ነው። ራስን ማየት እንደሚያስፈልግ ከሥልጠናው ሰፊ 
ግንዛቤ የተወሰደበት ነው። ከእኛ የሚጠበቀው ሀሳቡን ወደ 

ተግባር በመለወጥ እንደ ተቋም የተሻለ ውጤት ማስመዝገብ  
መቻል  ነው ብለዋል። 

ይህ ዓይነት የሥልጠና መድረክ በጣም አስፈላጊና ወሳኝ 
በመሆኑ ተጠናክሮ መቀጠል አለበት ያሉት ሚኒስትሩ፤ 
ለመለወጥ፣ ለመሻሻል ራስን ለተሻለ ሥራና ደረጃ ማዘጋጀት 
አስፈላጊ ነው። ለማወቅ ማዳመጥና ራስን በሌሎች 
ጫማ ውስጥ አስቀምጦ ማየት እንደሚገባና የተሰጠውን 
ሥልጠና የተሻለ ውጤት ለማምጣት የበለጠ መትጋት 
እንደሚያስልግም ተናግረዋል። ሥልጠናውን በዓመት 
ሁለት ጊዜ  መስጠት አስፈላጊ መሆኑንም ነው የጠቆሙት።

በቴክኖሎጂና ኢኖቬሽን ሚኒስቴር የብቃትና የሰው 
ሀብት አስተዳደር ሥራ አስፈጸሚ  አቶ ስበር አንዷለም፣ 
ከኢትዮጵያ ፕሬስ ድርጅት ጋር በመተባበር ለተቋሙ 
አመራሮችና ሠራተኞች በሦስት ዙር  የተሰጠው ሥልጠና 

ለሰው ሀብት ልማት አስፈላጊ ነው ብለዋል። 
የሥልጠናው ዋና ዓላማ የሠራተኛው ለሥራ ያለውን 

ተነሳሽነት፣ ቅንጅታዊና አዳዲስ የአሠራር ስልቶች 
ለመንደፍ፣ የአሠራር ባህል ለማዳበርና ለማጎልበት 
ያስችላል። ከኢትዮጵያ ፕሬስ ድርጅት ጋር በቀጣይ 
በትብብር ለመሥራት የመግባቢያ ስምምነት ተደርሷል 
ያሉት ሥራ አስፈጻሚው፤ ሠራተኞች በአሰልጣኞች 
አመራረጥ፣ በሥልጠና ዓይነትና በሁሉም ዘርፍ ከሚገባው 
በላይ መደሰታቸውን ገልጸዋል። 

የማጠቃለያ ሥልጠናውን  የሃይማኖታዊ  መምህርና 
ማህበራዊ አንቂ ኡስታዝ አቡበከር አሕመድ የሰጡ ሲሆን፤ 
አንድ ሰው በሚያከናውነው ሥራ ላይ የራሱን ዐሻራ አሳርፎ 
ለማለፍ ከራስ አልፎ ብዙዎችን መቀየር የሚችል ማንነት 
አለኝ ብሎ ተግቶና ጠንክሮ የመሥራት ልምድ እንዴት 

ማዳበር እንዳለበት ግንዛቤ መፍጠር ላይ ያተኮረ ነው።
ኡስታዝ አቡበክር እንደ ማኅበረሰብ ሚናን አውጥቶ 

ችግር ለመፍታት የተፈጠርንበትን ምድርና የምንኖርበትን 
ምድር ሰላም ለማድረግ የየድርሻችን ዐሻራ ማሳረፍ አለብን።  
ባለን ኃላፊነት በምንኖርበት ምድርና ማኅበረሰብ ችግር 
በመፍታት ምን ሠራን ለሚለው ጥያቄ ምላሽ መስጠት 
አስፈላጊ ነው   ብለዋል።

የኢትዮጵያ ፕሬስ ድርጅት ዋና ሥራ አስፈጻሚ አቶ 
ጌትነት ታደሰ የኢትዮጵያ ፕሬስ ድርጅት የሥልጠና ማዕከል 
ከቴክኖሎጂና ኢኖቬሽን ሚኒስቴር ጋር በጋራ መሥራት 
ትልቅ ዕድል ነው ብለዋል። 

የድርጅቱ የሥልጠና ማዕከል  የሚሰጠው  በውስጥ 
ባለው የሰው ኃይልና ትልቅ ልምድ ያካበቱ ታዋቂ ሰዎችን 
በመጠቀም ነው።  በሥራ ላይ ሥነምግባር፣ በሚዲያና 
ኮሙኒኬሽን፣ በቡድን መሥራት፣ ትጋት፣ ትብብርና 
ውጤታማነት ላይ ሥልጠና ተሰጥቷል።  በቀጣይም 
የኢትዮጵያ ፕሬስ ድርጅት ከኢኖቬሽንና ቴክኖሎጂ 
ሚኒስቴር ጋር በትብብር መሥራቱን አጠናክሮ ይቀጥላል 
ብለዋል። ሥልጠናውን ለሰጡት አካላት ምስጋና 
አቅርበዋል።  

የሥልጠናው ተሳታፊዎች በሰጡት አስተያየት 
በሥልጠናው ያገኘነው ትምህርት በሕይወታችንም ሆነ 
ከምንሠራው ተቋማዊ ሥራ ጋር ጥብቅ ቁርኝነት ያለው 
ወሳኝ ጉዳይ ነው ብለዋል። የኢትዮጵያ ፕሬስ ድርጅት 
የሥልጠና ማዕከል ይህን በጎ ተግባሩን አጠናክሮ ሊቀጥል 
እንደሚገባም አሳስበዋል።  

የኢትዮጵያ ፕሬስ ድርጅት የሥልጠና ማዕከል በ2015 
ዓ.ም ከ70 በላይ ለሚሆኑ የፌዴራል፣ የክልልና የከተማ 
አስተዳደሮች የሕዝብ ግንኙነትና የሚዲያ ዘርፍ አመራሮች 
ሥልጠና  መስጠቱ ታውቋል።

በአርቴፊሻል ኢንተለጀንስ
 የሚያጋጥመውን የደህንነት ስጋት ለመቀነስ 

የፖሊሲ ማዕቀፍ እየተዘጋጀ ነው
ልጅዓለም ፍቅሬ

አዲስ አበባ፡- በብሔራዊ አርቴፊሻል ኢንተለጀንስ 
ያለውን ዘርፈ ብዙ ጥቅም ለማረጋገጥና የብሔራዊ ደህንነት 
ስጋትን ለመቀነስ በፖሊሲ የተደገፈ የሕግ ማዕቀፍ ወሳኝ መሆኑ 
ተገለጸ።

የብሔራዊ አርቴፊሻል ኢንተለጀንስ ኢንስቲትዩት 
በአርቴፊሻል ኢንተለጀንስ የፖሊሲ ሰነድ ላይ የግብዓት 
ማሰባሰቢያ መድረክ ከባለድርሻ አካላት ጋር ትናንት አካሂዷል።

የኢኖቬሽንና ቴክኖሎጂ  ሚኒስትር ዴኤታ ወይዘሮ ሁሪያ 
አሊ መድረኩ ላይ እንደገለጹት፤ አርቴፊሻል ኢንተለጀንስ 
ለሀገር ሁለንተናዊ እድገትና የብሔራዊ ደህንነት ስጋት ለመቀነስ 
በፖሊሲ የተደገፈ የሕግ ማዕቀፍ ሥርዓት ማበጀት ወሳኝ ነው።

የአርቴፊሻል ኢንተለጀንስ ቴክኖሎጂ በአደጉ ሀገራት 
በኢንዱስትሪዎች እና አገልግሎት ሰጪ ተቋማት ምርታማነት 
እና ቅልጥፍናን ጨምሯል ያሉት ወይዘሮ ሁሪያ፤ ዘርፉን 
ማሳደግ የሀገር ሁለንተናዊ ተጠቃሚነት ለማሳደግና የደንነት 
ስጋትን ለመቀነስ እንደሚረዳ ተናግረዋል።

እንደ ወይዘሮ ሁሪያ ገለጻ፤ ዘርፉን በፖሊስ ማዕቀፍ 
ሥርዓት ውስጥ ማስገባት ለመሠረተ-ልማት ግንባታ፣ 
ለምርምርና ልህቀት ማዕከላት ለማስፋፋት እንዲሁም ምቹ 
የዳታ አያያዝ ምህዳር ለመፍጠር ያግዛል። 

 ብሔራዊ የአርቴፊሻል ኢንተለጀንስ የአሠራር ሥርዓቶችን 
ለመዘርጋት የሚያግዝ የብሔራዊ የአርቴፊሻል ኢንተለጀንስ 
ረቂቅ ፖሊሲ ማዘጋጀት ማስፈለጉን ገልጸዋል።

የብሔራዊ አርቴፊሻል ኢንተለጀንስ ኢንስቲትዩት ምክትል 
ዳይሬክተር ታዬ ግርማ (ዶክተር) በበኩላቸው ዘርፉ ለሀገር 
ያለውን ጠቀሜታ ሙሉ በሙሉ ለማረጋገጥ የፖሊሲ ማዕቀፍ 
ማዘጋጀት አስፈላጊ ሆኖ ተገኝቷል ብለዋል።

ምክትል ዳይሬክተሩ  የአርቴፊሻል ኢንተለጀንስ 
የፖሊሲ ሰነድ ሲዘጋጅ የቆዩ ሰነዶችን በመመርመርና በሀገራዊ 
አውድ መቃኘት መቻሉን ጠቁመው፤ ከባለድርሻ አካላት 
ጋር የተደረገው ውይይት የበለጠ ግብዓት ለማግኘት ያለመ  
መሆኑን ተናግረዋል።

 እንደ ዶክተር ታዬ ገለጻ፡- የባለድርሻ አካላት አስተያየት 
ተካቶበት እና ዳብሮ ፖሊሲው ከፀደቀ  በሀገሪቱ  በብሔራዊ  
የአርቴፊሻል ኢንተለጀንስ ቴክኖሎጂ ምርምር እና ልማት 
ብሎም ተጠቃሚነት ዙሪያ የሚያጋጥሙንን ተግዳሮቶች 
በመለየት ለመፍታት የሚያስችለው ይሆናል። 

«በግሉ ዘርፍም ሆነ በመንግሥት መሥሪያ ቤቶች የተለያዩ 
ቴክኖሎጂዎችን እንጠቀማለን፤ ነገር ግን የሚሰበሰቡ መረጃዎች 
የሚያስተዳድራቸው ወጥ የሆነ ሕግ ስለሌለ መረጃው ከሀገር 
እየወጣ ነው» ያሉት ዶክተር ታዬ፤ የመረጃ ሉዓላዊነት ለአንድ 
ሀገር ወሳኝ በመሆኑ የፖሊሲ ሰነዱ ችግሩን የሚቀርፍ ሆኖ 
የተዘጋጀ ነው ብለዋል።

 በፖሊሲ የተደገፈ የአሠራር ሥርዓት ከተዘረጋ የብሔራዊ 
ደህንነትን ከመጠበቅ ጎን ለጎን ተጨማሪ ገቢ ለማስገኘት ያግዛል 
ነው ያሉት ዶክተር ታዬ።

የፖሊሲ ሰነድ ቴክኒካል ኮሚቴ ዋና ሰብሳቢ በአካል 
ግዛቸው (ዶክተር) በበኩላቸው በሀገሪቱ በግብርና፣ በጤና 
በኢኮኖሚና በትምህርት ዘርፍ ተጠቃሚ ለመሆን በፖሊሲ 
የተደገፈ የአርቴፊሻል ኢንተለጀንስ የአሠራር ሥርዓት 
በማስፈለጉ ነው ብለዋል።

ቀደም ሲል ኢትዮጵያ ውስጥ በአርቴፊሻል ኢንተለጀንስ 
ጋር ጥናቶች በተለያዩ ዩኒቨርሲቲዎች ቢሠሩም የፖሊሲ ማዕቀፍ 
ባለመኖሩ ምክንያት ተግባራዊ አለመደረጋቸውን ተናግረዋል።

ዶክተር በአካል ፖሊሲ አለመኖሩ በተለይ የግሉ ዘርፍ 
ተጠቃሚነትና ወሳኝ ሚና እንዳይጫወት አድርጎታል ተብሎ 
ስለታመነበት ክፍተቶቹን በመሙላት በፖሊሲ የተደገፈ ሕግና 
ደንብ እንዲኖር ለማስቻል ነው ብለዋል።  

የፖሊሲ ሰነዱ የዳታ አስተዳደርን፣ የሰው ሀብት ልማትን፣ 
ምርምርና ልማትን፣ ድጋፍና ማበረታቻን፣ መሠረተ ልማትን፣ 
ሕግ እና ሥነ ምግባርን፣ እንዲሁም ትብብርና ቅንጅትን አካቶ 
የተዘጋጀ  መሆኑ ታውቋል።

ስምንተኛ ክፍል ድረስ ያለውን ሥርዓተ ትምህርትን 
በአዲስ  ለመቀየር ከፍተኛ ሀብትና ጉልበት የሚጠይቅ 
ነው። ይህ ችግር ሊከሰት እንደሚችል ቀድሞ በመታወቁ 
ችግሩን ለማቃለል እንዲቻል በክልሉ በሚገኙ በሁሉም 
ትምህርት ቤቶች መጽሐፍቱን በሶፍት ኮፒ በማዳረስ 
ትምህርት ቤቶችና ወላጆች በቻሉት መጠን አባዝተው 
ለተማሪዎች ተደራሽ እንዲያደርጉ ጥረት እየተደረገ 
ነው። በተወሰኑ አካባቢዎችም በኦንላይን ለማዳረስ 
ጥረት ተደርጓል ነው ያሉት።

በተያዘው ዓመት ያጋጠሙ ችግሮችን በመፍታት 
በቀጣይ ዓመት ለእያንዳንዱ ተማሪ በግሉ ማዳረስ 
ባይቻልም እንኳን አንድን መጽሐፍ ተማሪዎች በጋራ 
ሊጠቀሙበት የሚችሉበት ሁኔታ እንደሚመቻች 
አመልክተዋል።

ስለ ትምህርት ሲታሰብ ስለ ነገ ሀገር ተረካቢው 
ትውልድ ነው ያሉት አቶ ግርማ፤ ያለ እውቀትና ክህሎት 
ትውልድ የትም ሊደርስ እንደማይችል በመገንዘብ 
ለትምህርት ዘርፉ መሻሻል ሁሉም የበኩሉን አስተዋጽኦ 
እንዲያደርግ መልዕክት አስተላልፈዋል።

አቶ ግርማ ባይሳ

- ዶክተር በለጠ ሞላ
  የቴክኖሎጂና ኢኖቬሽን ሚኒስትር

ወይዘሮ ሁሪያ አሊ

ዜና

የትምህርት ኢንቨስትመንት ዓለምን በበጎ መልኩ 
ለመቀየር ወሳኝ መሆኑን ገልፀው፤ ኢትዮጵያም ሰፊ 
የሥራ ዕድል በሚፈጥሩ በኢኖቬሽን እና ኢንፎርሜሽን 
ኮሙኒኬሽን ቴክኖሎጂ አበክራ እየሠራች መሆኑን 
ተናግረዋል። 

ኢትዮጵያ አርብቶ አደር ማኅበረሰብን፣ ጾታን፣ 
አካል ጉዳተኞችንና ጎልማሶችን ተደራሽ የሚያደርግ 
አካታች የትምህርት ሥርዓት እየተገበረች ስለመሆኑም 
ጠቁመዋል።

የደቡብ ለደቡብ ትብብር ማዕቀፍን ለማጠናከር፣ 
በትምህርቱ ዘርፍ እኩልነት፣ ፍትሐዊነት እና አጋርነትን 
መሠረት ያደረገ አዲስ የባለ ብዙ ወገን ትብብር መፍጠር 
እንደሚቻልም ገልጸዋል።

በተለይ ችግር ፈች ጥናትና ምርምር ሥራዎችን 

በትብብር መሥራት ላይ ትኩረት ሊሰጥ ይገባል ነው 
ያሉት።

ኢትዮጵያ እንደ መሥራችና የድርጅቱ መቀመጫነቷ 
የአዲሱ የትምህርት ድርጅት ዓላማዎች እንዲሳኩ 
የበኩሏን ሚና እንደምትወጣም አረጋግጠዋል።

ዓለምአቀፉ የትምህርት ትብብር ድርጅት (ኦኢሲ) 
እ.አ.አ ጥር 2020 የተቋቋመ ሲሆን ከአፍሪካ፣ እስያ፣ 
ፓሲፊክ፣ ላቲን አሜሪካ፣ ካሪቢያን እና የዓረቡ ዓለም 
ሀገራትን በአባልነት ያቀፈ ነው ሲል የዘገበው ኢዜአ ነው።

ድርጅቱ ሚዛናዊ፣ አካታች እና ሁሉን አቀፍ 
የትምህርት ሥርዓት በመዘርጋት በእኩልነት፣ ፍትሐዊነት 
እና አጋርነት ላይ የተመሠረተ ልማት ማምጣትን ዓላማ 
አድርጎ እየሠራ ይገኛል። ኢትዮጵያ የተቋሙ መሥራች 
አባል እና ዋና መስሪያ ቤት መቀመጫ ናት።

ያሉት ፕሮፌሰር ብርሃኑ፤ ትምህርት ቤቶችን ለመማር 
ማስተማር ምቹ ለማድረግ፣ ደረጃቸውን ለማሻሻልና ዘላቂ 
መፍትሔ ለማበጀት የማኅበረሰብና የልዩ ልዩ የትምህርት 
ባለድርሻ አካላት ቀጥተኛ ተሣትፎን ያማከለ ንቅናቄ ማድረግ 
ወሳኝ ነው ብለዋል።

የትምህርት ቤቶችን መሠረተ-ልማት ማሻሻል ሀገራዊ 
ንቅናቄ ዘላቂነት ባለው መልኩ የሚቀጥልበት ሥርዓት 
መፍጠር አስፈልጓል ያሉት ሚኒስትሩ፤ የትምህርት ቤቶችን 
ደረጃ እና ግብዓት ለማሟላት ያለመ ሀገራዊ ንቅናቄ ሰኔ 25 
ቀን 2015 ዓ.ም በአዲስ አበባ ይካሄዳል። ስለዚህ ኅብረተሰቡ 
በንቅናቄው እንዲሳተፍ ጥሪ አቅርበዋል።

እንደ ፕሮፌሰር ብርሃኑ ገለፃ፤ ንቅናቄው በውጭ ሀገር 
የሚኖሩ ተወላጆችን፣ ባለሀብቶችን፣ ታዋቂ ግለሰቦችን፣ 
ማኅበራትን፣ የግልና የመንግሥት ተቋማትን፣ የልማት 
አጋሮችን፣ በየደረጃ ያሉ የመንግሥት አካላትን እና ሌሎችን 
ንቁ ተሳታፊ የሚያደርግ ነው። 

የሀገራዊ ንቅናቄው ዓላማም በየደረጃው ባለው 
ማህበረሰብና ልዩ ልዩ አካላት ተሳትፎ የትምህርት ቤቶችን 
መሠረተ-ልማት ለማሻሻል የአሠራር ሥርዓት ተዘርግቶ 
ሥራው በዘላቂነት እንዲቀጥልና ማኅበረሰቡ በትምህርት 
ሥርዓት ውስጥ በመሠረተ-ልማት መሻሻል ሳይወሰን የመማር 

የትምህርት ቤቶችን ደረጃ...
ከ1ኛው ገፅ የዞረ

ከ1ኛው ገፅ የዞረ

የኢፕድ አርታኢያን መድረክ ሚዲያዎች በሀገራዊ ጉዳዮች የጋራ 
አቋም እንዲኖራቸው የሚያግዝ ነው

“ኢትዮጵያ ሁሉም...የኢትዮጵያን ብሔራዊ ጥቅሞች ለማረጋገጥ 

የሚረዱ ዓለምአቀፍ ተቋሞች አባል ለመሆን 

እየተሠራ ነው
- የጅቡቲ የፐብሊክ ዲፕሎማሲ ልዑካን ቡድን በቅርቡ ወደ ኢትዮጵያ ይመጣል

ሞገስ  ጸጋዬ

አዲስ አበባ፡- እየተለዋወጠ ባለው የዓለማችን ሁኔታና 
ከኃይል አሰላለፍ አንጻር የኢትዮጵያን ብሔራዊ ጥቅሞች 
ለማረጋገጥ የሚረዱ የሌሎች ዓለምአቀፍ ተቋሞች አባል 
ለመሆን የሚያስችሉ ሥራዎች እየተሠሩ መሆኑን የውጭ 
ጉዳይ ሚኒስቴር አስታወቀ። የጅቡቲ የፐብሊክ ዲፕማሲ 
ልዑካን ቡድን በቅርቡ ወደኢትዮጵያ እንደሚመጣም 
ተጠቁሟል።

የውጭ ጉዳይ ሚኒስቴር ቃል አቀባይ አምባሳደር መለስ 
አለም በተለያዩ የዲፕሎማሲ ጉዳዮች ዙሪያ ለሀገር ውስጥና 
ለውጭ ሀገር ጋዜጠኞች ሳምንታዊ መግለጫ በሰጡበት 
ወቅት እንደገለጹት፤ ያለፈው ሳምንት ሰፊ የሆነ የዲፕሎማሲ 
እንቅስቃሴ የነበረበት ነው።

እንደ ቃል አቀባዩ ማብራሪያ፤ ኢትዮጵያ የብዙ 
ዓለምአቀፍ ተቋማት መሥራች አባል አገር ናት። ከዚህ ውስጥ 
የተባበሩት መንግሥታት ድርጅት አንደኛው ነው። የአፍሪካ 
አንድነት ድርጅትና የአፍሪካ ኅብረት መሥራች ሀገርም ናት። 
እንዲሁም የገለልተኛ ሀገሮች ንቅናቄ መሥራችና ጠንካራ 
ተሳትፎ ያላት ሀገር ነበረች፤ አሁን ደግሞ የብሪክስ አባል 
ለመሆን ጥያቄ አቅርባለች።

አምባሳደር መለስ፤ እየተለዋወጠ ባለው የዓለማችን 
ሁኔታና ከኃይል አሰላለፍ አንጻር ብሔራዊ ጥቅማችንን 
ለማረጋገጥ የሚረዱ የሌሎች ዓለምአቀፍ ተቋሞች አባል 
እንድንሆን እንሠራለን፤ ከነዚህ አንደኛው ብሪክስ ነው። ጥያቄ 
ቀርቧል። በዚህ መሠረት ብራዚል፣ ሩሲያ፣ ሕንድ፣ ቻይናና 
ደቡብ አፍሪካ አባል የሆኑበት የዚህ ድርጅት አባል ለመሆን 
ጥያቄ ቀርቧል። በጎ ምላሽ ያገኛል ብለን እናስባለን፤ ክትትልም 
የምናደርግበት ይሆናል ብለዋል።

የፐብሊክ ዲፕሎማሲ ጉዳይ ሌላው ትኩረት የተሰጠው 
ነው ያሉት አምባሳደሩ፤ ከፕሪቶሪያው የሰላም ስምምነት 
በኋላ የኢንቨስትመንት፣ የንግድና የቱሪዝም ጉዳዮች እንዲሳኩ 
በዋናው የውጭ ጉዳይ ሚኒስቴርና በሚሲዮኖች የተቀናጀ 
እንቅስቃሴ እየተደረገ ነው። የውጭ ጉዳያችን ዋና ማዕከል 

የኢኮኖሚ ዲፕሎማሲ ነው፤ የፐብሊክ፣ የባህልና ሌሎች 
የዲፕሎማሲ ዘውጎች ዋና ግባቸው ኢኮኖሚን ማረጋገጥ ነው 
ብለዋል።

ከፐብሊክ ዲፕሎማሲ አንጻር በትኩረት እየተሠራ ነው 
የሚገኘው ያሉት ቃል አቀባዩ፤ ከሰኔ 25 እስከ 30 የጅቡቲ 
የፐብሊክ ዲፕሎማሲ ቡድን በኢትዮጵያ ጉብኝት ያደርጋል 
ብለዋል። 

ልዑካን ቡድኑ 112 የሚሆኑ አባላት ያለው ሲሆን፤ 
በኢትዮጵያ በሚኖረው ቆይታ የኢትዮጵያና የጅቡቲ የሕዝብ 
ለሕዝብ ግንኙነትን በበለጠ ለማስተሳሰር ጠቃሚ ይሆናል 
ሲሉም ገልጸዋል።

አምባሳደር መለስ እንዳሉት፤ ልዑካን ቡድኑ 
ጋዜጠኞች፣ ምሁራን፣ የሀገር ሽማግሌዎችና ተጽዕኖ ፈጣሪ 
ግለሰቦችን ያካተተ ነው። የጉዞው ዋና አላማ በኢትዮጵያና 
በጅቡቲ መካከል ያለውን ጠንካራ ትስስር በፖለቲካዊ፣ 
በኢኮኖሚያዊና በማኅበራዊ  መንገድ የበለጠ ለማስተሳሰር   
ዕድል መፍጠር ነው። ከጦርነት ጋር በተያያዘ ትልቅ የገጽታ 
ጉዳት ነበር፤ የፐብሊክ ዲፕሎማሲ ቡድን ወደ ኢትዮጵያ 
መምጣቱ በጎ ገጽታ እንዲኖረን ያግዘናል ብለዋል።

ጅቡቲ ውስጥ የአየር ሁኔታው ሞቃታማ በሚሆንበት 
ጊዜ ወደ አቅራቢያው የኢትዮጵያ ከተሞች የመምጣት  የቆየ 
ልምድ አለ። ይህን ይበልጥ በማሳደግ ቱሪዝሙን ለማነቃቃት 
ይጠቅማል። የባቡር መሠረተ ልማትን ለማበረታታትና 
የሕዝብ ለሕዝብ ግንኙነት መድረክ ይፈጠራል። በኢትዮጵያ 
ቆይታቸው የአረንጓዴ አሻራ ተሳትፎ ይኖራቸዋል፤ የሕዝብ 
ለሕዝብ ትስስር እንዲኖር የሚረዱ  የተሳትፎ መድረኮችም 
ይኖራሉ ብለዋል።

በቀጣይ የሚኖሩ የዲፕሎማሲ እንቅስቃሴን በተመለከተ 
የኢትዮ ደቡብ አፍሪካ የጋራ ኮሚሽን ስብሰባ፤ በናይሮቢ 
የአፍሪካ ኅብረት ሥራ አስፈጻሚዎች ስብሰባ፤ በካዛኪስታን 
በኢትዮጵያና በካዛኪስታን መካከል የፖለቲካ ምክክርና 
በአዘርባጃን የገለልተኛ ሀገሮች ስብሰባዎች ይካሄዳሉ። 
በስብሰባዎች ኢትዮጵያ በተለያየ ደረጃ ተሳትፎ ይኖራታል 
ተብሎ ይጠበቃል ብለዋል አምባሳደር መለስ በመግለጫቸው።

ማስተማሩን ሂደት በባለቤትነት እንዲደግፍ ለማስቻል 
እንደሆነ ተናግረዋል። 

በሀገራችን ከ49 ሺህ በላይ ከሚሆኑ ትምህርት ቤቶች 
ውስጥ አብዛኛዎቹ ለመማር ማስተማር አስፈላጊ የሆኑ 
መሠረተ-ልማት የሌላቸው በመሆኑ ተማሪዎች በተጓደለ 
የትምህርት ከባቢ ውስጥ እንዲማሩ ተገደዋል፡፡ 86 በመቶ 
አንደኛ ደረጃና 71 በመቶ 2ኛ ደረጃ ትምህርት ቤቶች 
ከደረጃ በታች ናቸው። ይህም የሀገሪቱን የትምህርት ሥርዓት 
ለማሻሻል ምቹ ሁኔታ ይፈጥራል። በዚህም የቀጣዩ ትውልድ 
ከዓለም ሀገራት ጋር ተወዳዳሪ እንደሚያደርግ ተናግረዋል። 

ሄለን ወንድምነው

አዲስ አበባ፡- በኢፕድ አዘጋጅነት የሚካሄደው 
የአርታኢያን መድረክ ሚዲያዎች በሀገራዊ ጉዳዮች ላይ 
የጋራ አቋም እንዲኖራቸው ትልቅ አቅም የሚፈጥር እና 
የይዘት ጥራትን ለማምጣት የሚያስችል መሆኑን በሕዝብ 
ተወካዮች ምክር ቤት የዴሞክራሲ ጉዳዮች ቋሚ ኮሚቴ 
ሰብሳቢ ገለጹ። 

አራተኛው ዙር የኢፕድ አርታኢያን መድረክ የሕዝብ 
ተወካዮች ምክር ቤት የዴሞክራሲ ጉዳዮች ቋሚ ኮሚቴ 
አመራሮች፣ የሚዲያ አመራሮችና አርታኢያን እንዲሁም 
ሌሎች ተጋባዥ እንግዶች በተገኙበት በትናንትናው ዕለት 
ተካሂዷል።

በሕዝብ ተወካዮች ምክር ቤት የዴሞክራሲ ጉዳዮች 
ቋሚ ኮሚቴ ሰብሳቢ አቶ እውነቱ አለነ በ4ተኛው ዙር 
የአርታኢያን መድረክ ላይ ባደረጉት ንግግር እንደገለጹት፤ 
መድረኩ የይዘት ጥራትን ለማሻሻል ከሚያበረክተው 
አስተዋጽኦ በተጨማሪ የማያግባቡ ሀገራዊ ጉዳዮች 
ሲፈጠሩ ሚዲያዎች የጋራ አቋም ኖሯቸው ችግሩ 
እንዲፈታና የሚያግባቡ ጉዳዮችን አጠናክሮ ለማስቀጠል 
ያግዛል።

የዚህ ዓይነት መድረኮች ለይዘት ጥራት ማሻሻያ 
ከፍተኛ አስተዋፅኦ ያላቸው በመሆኑ የሀገር ውስጥ 
ሚዲያዎች ከሀገር አልፈው በምሥራቅ አፍሪካ ተጽዕኖ 
ፈጣሪ እና ተወዳዳሪ መሆን እንደሚያስችላቸው 
ጨምረው ገልጸዋል።

የሕዝብ ሚዲያዎች ታማኝ፣ ገለልተኛ እና ነፃ ሆነው 
መዘገብ ከቻሉ በሀገሪቱ የሚፈለገውን ለውጥ ማምጣት 
ይቻላል ያሉት አቶ እውነቱ፤ ለዚህ ደግሞ የኢፕድ 
አርታኢያን መድረክ እገዛ ያደርጋል ብለዋል።

የኢትዮጵያ ፕሬስ ድርጅት ዋና ሥራ አስፈፃሚ 

አቶ ጌትነት ታደሰ በበኩላቸው እንደገለጹት፤ መድረኩ 
በሌሎች ሚዲያዎች እና በተቋሙ አርታኢያን መካከል 
የልምድና የእውቀት ሽግግር እንዲኖር ከማድረጉም ባለፈ  
የይዘት ሥራዎች ጠንካራ እንዲሆኑ የሚያደርግ ነው።

ኢፕድ ይህንን የአርታኢያን መድረክ በራሱ 
አርታኢያን እያዘጋጀ ለይዘት መሻሻል ሲጠቀምበት 
መቆየቱን የተናገሩት ዋና ሥራ አስፈፃሚው፤ በ3ተኛውና 
4ተኛው ዙር መድረኮች የሌሎች ሚዲያዎችን አመራርና 
አርታኢያን፣ የዩኒቨርሲቲ መምህራንና ሌሎች እንግዶችን 

በማሳተፍ ማካሄዱን ገልጸዋል።
ይህ አካሄድም የልምድና የእውቀት ሽግግር እንዲኖር 

ከማድረግ ባለፈ የይዘት ሥራዎች ጥራት እንዲመጣ 
ያደርጋል ተብሎ ስለታመነበት መድረኩን የሁሉም 
ሚዲያዎች መድረክ ማድረግ የሚያስችል መሠረት 
መጣሉን ነው ያስታወቁት።  

በመድረኩ በሚደረጉት ውይይቶችና በሚቀርቡ 
ጽሑፎች ላይ የሚገኙ ውጤቶችን እንደግብዓት በመጠቀም 
ለቀጣይ  የይዘት ሥራዎች መሻሻል እንደሚጠቀሙበት፤ 

ጥናቶችንም በመጽሐፍ መልክ በማሳተም ለሁሉም ወገን 
ተደራሽ የማድረግ ሥራ ይሠራል ብለዋል።

መድረኩ ላይ «አጀንዳ ቀረጻ እና ብሔራዊ 
ልማቶቻችን» በሚል ርዕስ የዳሰሳ ጽሑፍ ያቀረቡት፤ የፋና 
ብሮድካስት ኮርፖሬሽን ምክትል ዋና ሥራ አስፈጻሚ አቶ 
አቤል አዳሙ እንዳሳወቁት፤ በሚዲያዎች ላይ አጀንዳ 
ሲቀረጽ ለሀገር፣ ለሕዝብና ለልማት  ጠቃሚ የሆኑ 
ጉዳዮችን በመምረጥ ሊሆን ይገባል ብለዋል።

አቶ አቤል  እንደገለጹት፤ ሚዲያዎች አጀንዳ 
ተቀባይ ከመሆን ይልቅ በራሳቸው አጀንዳ ቀራጭ 
መሆን  አለባቸው። የሚቀረጹት አጀንዳዎችም  ፖሊሲን 
የሚያስቀይሩ፣ የአመለካከት ለውጥ፣ ሀገራዊ አንድነት 
እና ኅብረተሰቡን ወደልማት የሚያመጡ ሊሆኑ ይገባል 
ብለዋል።

መድረኩን የመሩት የሕዝብ ተወካዮች ምክር ቤትና 
የኢፕድ የሥራ አመራር ቦርድ አባል ዶክተር ከይረዲን 
ተዘራ በበኩላቸው፤ በዕለቱ የቀረቡት አጀንዳዎች 
ከተቋሙም በዘለለ እንደሀገር ለሚዲያው እድገት 
የሚኖራቸው አንድምታ ትልቅ መሆኑን ጠቁመዋል።

እንዲህ ዓይነት መድረኮች ተጠናክረው መቀጠላቸው 
ለዘርፉ እድገት ከሚኖረው እድገት ባለፈ ሚዲያ አራተኛ 
መንግሥት በመሆኑ ያለው ፋይዳ ትልቅ መሆኑን 
ተናግረዋል።

የሚዲያዎች አጀንዳ ፈጣሪነት፣ የይዘት ጥራትንና 
ተደራሽነትን ሊያረጋግጥ የሚችለው ዋናው ጉዳይ 
ፋይናንስ በመሆኑ የፌዴራልና የክልል ተቋማት እገዛ 
ሊያደርጉ እንደሚገባም ጠቁመዋል።

ሌሎች ሚዲያዎች ከኢፕድ ተሞክሮ በመውሰድ 
ቢያንስ ሀገራዊ አንድነትን የሚያጠናክሩ ጉዳዮች ላይ 
በትኩረት ሊሠሩ እንደሚገባም አሳስበዋል።

ፕሮፌሰር ብርሃኑ ነጋ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው።በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም።

አፍሪካውያን   በብዙ    መስዋእትነት   የጸረ-ቅኝ ግዛት ትግላቸው  ውጤት ማምጣቱን ተከትሎ  ሁለንተናዊ 
በሆነ መልኩ የራሳቸውን ዕድል በራሳቸው ለመወሰን  የሚያስችላቸውን ድምጽ   ከፍ አድርገው ሲያሰሙ  
ቆይተዋል። ይህ ድምጻቸው    ዛሬም ቢሆን  በዓለምአቀፍ መድረኮች  በተጠናከረ  እና   ከፍ ባለ  ድምፀት 
መደመጡ  እንደቀጠለ ነው ።

የአህጉሪቱ  ሕዝቦች  ካላቸው የተፈጥሮ ሀብት፤ አምራች ዜጋ   እና  የማደግ ፍላጎት አንጻር ፤ ካሉበት   
ኋላቀርነትና ድህነት   ፈጥነው መውጣት የሚያስችል  ዕድል ባለቤቶች ናቸው። በተለይም ዓለምአቀፉ ኅብረተሰብ  
የሚያስፈልጋቸውን  የፋይናንስ  አቅም   በፍጥነትና  በሚፈለገው መጠን ማቅረብ ከቻለ   ነገዎቻቸው   ብሩህ 
ስለመሆናቸው ብዙም ለጥያቄ የሚቀርብ አይሆንም፡፡ 

አፍሪካውያን  ከቀደመው  የቅኝ  አገዛዝ  ሥርዓት  የወረሷቸው  የግጭት  እርሾዎችና  እርሾዎቹ  የሚፈጥሯቸው    
ግጭቶች፤ ግጭቶቹ    የፈጠሯቸው  አለመረጋጋቶች  ባላቸው አቅም    ወደ ልማት  ፊታቸውን እንዳያዞሩ   ትልቅ 
ፈተና  ሆኖባቸዋል።

«በእንቅርት ላይ ጆሮ ደግፍ»  እንደሚባለው  ግጭቶችን  እንደ አንድ የፖለቲካ መሣሪያ አድርገው  መጠቀም  
የሚሹ ኃይሎች፤ ግጭቶችን   ለመፍታት  የሚደረጉ ጥረቶች  ውጤታማ  እንዳይሆኑ ከማድረግ ባለፈ፤  ግጭቶች  
ከዚያም ባለፈ  ጦርነቶች  የአህጉሪቷ ሕዝቦች  መገለጫ  እንዲሆኑ አድርገዋል።

ከብዙ ጥረት  በኋላ አንጻራዊ  ሰላም ውስጥ የሚገኙ  የአህጉሪቱ ሕዝቦችም ቢሆኑ  ያላቸውን አቅም  
አስተባብረው   ፊታቸውን ወደ ልማት ለማዞር የሚያደርጓቸው  ጥረቶች፤ በዓለምአቀፉ ኅብረተሰብ  ተገቢውን 
እውቅ  እና  በቂ ድጋፍ ባለማግኘቱ   ውጤታማ መሆን  ሳይችሉ ቀርተዋል።  

በተለይም  ዓለምአቀፍ  ሥም የያዙ  ትላልቆቹ  የፋይናንስ ተቋማት  እና ያደጉት  ሀገራት፣ አፍሪካውያኑን  
የማደግ መሻት እውን በማድረግ ሂደት ውስጥ ብዙ ተስፋ ቢጣልባቸውም፤ በብዙ ቅድመ ሁኔታዎች  የተሞሉ  
የፋይናንስ አቅርቦታቸው የአህጉሪቱ ሕዝቦች  የሚጠብቁትን ያህል ሊረዷቸው አልቻሉም።

እንዲያውም   አፍሪካውያኑ   የሕዝቦቻቸውን  መሠረታዊ   ፍላጎቶችን    ማሟላት  ለሚያስችሉ   ግንባታዎች 
የወሰዷቸውን ብድሮች/  በብዙ ቅድመ ሁኔታዎች  የተሞሉ /   በመክፈል  ከዓመት ዓመት  ትንፋሽ በሚያሳጥር  
የብድር  ክፍያ ጫና   ውስጥ   እንዲያልፉ ተገደዋል።

ይህ  ደግሞ  ለልማታቸው  በዋነኛነት  የሚያስፈልጉ  መሠረተ ልማቶችን እንኳን በአግባቡ  መገንባት  
እንዳይችሉ፤ በዚህም  ያላቸውን የተፈጥሮ ሀብት በተሻለ  መልኩ   አልምተው  የሕዝቦቻቸውን  ሕይወት 
እንዳይለውጡ  ተግዳሮት  ፈጥሮባቸዋል።

ዓለምአቀፉ  ኅብረተሰብ    በተለይም ያደጉት ሀገሮች ፤ የአፍሪካውያንን   የማደግ ፍላጎት  እውን እንዲሆን  
በማገዝ ሂደት ውስጥ   ትልቅ    አበርክቶ  ቢጠበቅባቸውም፤ ከቃል ባለፈ እስካሁን ያላቸው አስተዋጽኦ  የችግሩን  
ያህል  የገዘፈ  እንዳልሆነ  ይታመናል።

በአብዛኛው በእነዚህ  ሀገራት  ፍላጎት ከተገዙት ዓለምአቀፍ የገንዘብ ተቋማት  አፍሪካውያን  ብዙ ቢጠብቁም፤ 
ሆኖ ያገኙት ግን   ያሰቡትን  ያህል   አይደለም፤ እንዲያውም እነዚህ ተቋማት  በብዙ መስዋዕትነት  ያገኙትን  
ብሔራዊ ነፃነታቸውን  የሚፈታተኑ  ሆነው  አግኝተዋቸዋል። 

ይህንን ከስድስት አስርት አመታት ያዘለቀ እውነታ  «የ21ኛው ክፍለ ዘመን ተግዳሮቶችን ለመቅረፍ የባለብዙ 
ወገን ልማት ባንኮችን ሞዴል ማሻሻል» በሚል ርዕስ በፈረንሳይ ፓሪስ በተዘጋጀው ውይይት ላይ  አፍሪካውያን  
መሪዎች   አደባባይ  በመውጣት   ያሳዩት ቁርጠኝነት   የሚደነቅ ነው። 

መሪዎቹ፤ አፍሪካውያን   እንደ አንድ ትልቅ ሕዝብ   የመልማት ህልማቸውን   ተጨባጭ  የማድረግ አቅም 
እንዳላቸው፤  ዓለምአቀፉ ኅብረተሰብ  በተለይም ያደጉት ሀገራት   አፍሪካውያንን   በሚጠበቀውና በሚገባው 
መልኩ  እየደገፉ እንዳልሆነ  አመልክተዋል። ለእነርሱ ፍላጎት የተገዙት ዓለምአቀፍ ገንዘብ ተቋማትም ቢሆኑ  
የፖለቲካ ማስፈጸሚያ   ከመሆን የዘለለ  እንደተጠበቁት እንዳልሆኑ አስታውቀዋል።  

መሪዎቹ   የተሻለች ዓለም በመፍጠር  ሂደት ውስጥ   ዓለምአቀፉ ኅብረተሰብ  በተለይም ያደጉት ሀገራት  
ለአፍሪካውያን ያላቸውን የተሳሳተ አመለካከትና ከዚህ የሚመነጨውን ፖለቲካዊ፣ ኢኮኖሚያዊና ማህበራዊ 
እንቅስቃሴያቸውን  እንዲያርሙ፣ በአንድም ይሁን በሌላ /በግልጽም ይሁን በስውር  አፍሪካውያንን  ያጎበጡ  
ጫናዎቻቸውን  እንዲያነሱ ጠይቀዋል። 

ይህ የአፍሪካውያን መሪዎች ለሕዝቦቻቸው ብሩህ ነገዎች   በአደባባይ  ያሳዩት    ቁርጠኝነት፤ የቀደሙት  
አፍሪካውያን አባቶቻችን  ከነፃነት ማግስት ጀምሮ  ሲመኟት  የቆዩትን፤ ይህም  ትውልድ  ሆና ማየት  የሚሻትን 
በልጆቿ  የበለጸገች አፍሪካ በመፍጠር ሂደት  ውስጥ   ትልቅ አቅም  እንደሚሆን ይታመናል፤ ይህንን  ቁርጠኝነት  
አጠናክሮ መቀጠልም የእያንዳንዱ አፍሪካዊ መሪ  ኃላፊነትና ግዴታ ጭምር ይሆናል!  

   ግብር መክፈል በግለሰብም ይሁን በአንድ 
ሉዓላዊ ግዛት ውስጥ በጋራ የሚኖሩ የማህበረሰብ 
ክፍሎች ቀዳሚ ግዴታ ተደርጎ ይቆጠራል። ግብር 
በወቅቱና በታማኝነት መክፈል ከግዴታነትም 
ባሻገር የዜጎች ሃላፊነትን በአግባቡ የመወጣትና 
የኩራት ምንጭ ተደርጎ ይቆጠራል። 

  በዜጎች መልካም ፍቃድና በዴሞክራሲያዊ 
መንገድ የህዝብን ሥልጣን የያዘ መንግሥት 
ደግሞ ነዋሪዎች በንግድና በልዩ ልዩ ምክንያቶች 
የሚከፍሉትን ግብር በአግባቡ የመሰብሰብ 
ተመሳሳይ ሃላፊነት አለበት። ከግብር የሚገኝን ገቢ 
ከመሰብሰብ ባሻገርም  ለሀገር እድገትና ግንባታ 
በእቅድና  በሃላፊነት ሊጠቀምበት ይገባል። 

 በሉዓላዊ ግዛት ውስጥ ቃልኪዳን አስረው 
የሚኖሩ ህዝቦች እና ቃል ኪዳን ገብቶ ሥልጣን የያዘ 
መንግሥት በመተማመንና በጋራ ሉዓላዊ አንድነቷ 
የተከበረ ሀገር መገንባት እንደሚችሉ ነው። ይህ 
ፅንሰ ሃሳብና ተግባር በዓለማችን ላይ  ከጥንት 
ጀምሮ ሲተገበር የኖረ ወደፊትም የሚቀጥል   ነው።

ይህንን እውነት ወደ አገራችን ስናመጣውም 
ተመሳሳይ የምናገኘው ነገር ነው ። ዜጎች  
ከጥንታዊቷ ኢትዮጵያ ጀምሮ ለሀገሪቱ  ነገሥታቶች  
ሲገብሩ ቆይተዋል። በተለያየ ጊዜ ኢትዮጵያን የመሩ 
ነገሥታትም  ከዜጎች ግብርን በመሰብሰብ  ሀገርን 
ሀገር ለማድረግ ጥረዋል።

ይህም ሆኖ  ገቢን  በመሸሸግ ግብርን ባለ 
መክፈል ግዴታውን የማይወጡ  ዜጋ ሊያጋጥሙ 
እንደሚችሉ   ሁሉ፤  ከህዝብ የተሰበሰበውን ግብር  
በአግባቡ ለሚጠበቅበት ዓላማ ለማዋል ያልቻሉ 
ነገሥታት /መሪዎችም የመኖራቸው እውነታ ብዙም 
ለጥያቄ የሚቀርብ አይደለም ። ከዚህ  አንጻር  ግብር 
ከፋዩም ሆነ ግብር ሰብሳቢው፣ ከፍተኛ የአገር 
ሃላፊነት እንዳለባቸው ፣ ይህን ሃላፊነታቸውን  
በታማኝነትና በፍፁም ቅንነት መፈጸም  ከሕግ ያለፈ 
የሞራል ግዴታች እንደሆነ  መረዳት ይቻላል። 

 ሌላው ግብርን የተመለከተ የሚነሳው  
የሚጣለው ግብር   ተመን  ፍትሃዊነት  ነው። 
መንግሥታት ግብር  የመጣል ሃላፊነትና ግዴታ 
በተገቢው መንገድ  አሳውቆ  ፣ የዜጎችን  ገቢ 
ታሳቢ ያደረገ  ፍትሀዊ  ገቢ  የመጣሉ ጉዳይ ነው። 
በዛሬው አጀንዳዬ ርእሰ ጉዳይም  በዋናነት  ከሰሞኑ 
የወቅቱ ትኩሳት ወደሆነውና ተግባራዊ እየተደረገ 
ወደሚገኘው “አዲሱ የግብር ተመን ማሻሻያ ሕግና 
አተገባበር” ላይ ነው። 

 መንግሥት በይፋዊ የመረጃ አውታሮቹ 
“መገናኛ ብዙሃን” ይፋ እንዳደረገው  የግብር 
ተመን ማሻሻያ እንጂ አዲስ ሕግ እንዳላፀደቀ 
አስታውቋል። ይህ ማለት ቀድሞ “የአፈር፣ የጣሪያና 
ግድግዳ” ተብሎ በሕግ  የተወሰነው ተመን ላይ 
የዋጋ ማስተካከያ ከሚደረገው ውጪ እንደ አዲስ 
እንዲከፈል የተቆረጠ ወይም የተጨመረ የግብር 
አይነት የለም። 

 በግልፅ እንድንረዳው የአዲስ አበባ ከንቲባ 
ወይዘሮ አዳነች አበቤን ሃሳብ ቃል በቃል እንዲህ 
እናስቀምጥ “የክፍያ መጠኑ አሁን ላይ ያለውን 
የኢኮኖሚ ሁኔታ እና እንቅስቃሴን መሠረት ያደረገ 
ነው፤ አሁን እየተሰበሰበ የሚገኘው የቤት ኪራይና 
የቤት ግብር ደንብ ከ45 ዓመት በፊት የነበረ ደንብ 
ነው። የግብር መጠኑ ጥናት ተደርጎ የግብር ስሌት 
ምጣኔው ቀድሞ የነበረው ሳይነካ ፤ የገንዘብ መጠኑ 
ነው ማሻሻያ የተደረገበት” የሚል ሆኖ እናገኘዋለን።

በተቃራኒው ከነዋሪዎችና ከኢኮኖሚ ባለሙያ 
ዎች ደግሞ የሚነሱ ተቃራኒ ሃሳቦች እናገኛለን።  
ለምሳሌ ያህል የተወሰኑትን ሃሳቦች ለማንሳት 
ልሞክር።  የምጣኔ ሀብት ባለሙያዎች   “የቤት 
ግብር ተመን ማሻሻያ ወቅቱን ያላገናዘበ እና 
ማህበረ-ኢኮኖሚያዊ ቀውስ ሊያስከትል የሚችል 
ነው” የሚል አስተያየት አላቸው። ማህበረሰቡም 
በተመሳሳይ ግብር ላለመክፈል ማንገራገር ሳይሆን 
አቅምንና ወቅታዊ ሁኔታን ያላገናዘበ አዲስ ተመን 

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ወረዳ 06
የቤት ቁጥር 319

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ማከፋፈያ :- ስልክ ቁጥር - 011-157-02-70

አፍሪካውያን መሪዎች ለሕዝቦቻቸው ብሩህ ነገዎች በአደባባይ 
ያሳዩት ቁርጠኝነት ተጠናክሮ ሊቀጥል  ይገባል!

መሆኑን  በተደጋጋሚ በማንሳት ቅሬታውን እየገ 
ለጸ ነው። 

  እነዚህን ከመንግሥትም ሆነ ከህብረተሰቡ 
የሚነሱ ሃሳቦች በአግባቡ  ማየት ተገቢ ይመስለኛል።  
ምክንያቱም መንግሥት አገሪቱ እያመነጨች ባለው 
ኢኮኖሚ ልክ ግብር  መሰብሰብ ይኖርበታል። 
ዜጎችም በሚጣልባቸው ግብር  የተነሳ  ለኢኮኖሚ 
ቀውስ የሚዳረጉበት ሁኔታ ሊኖር አይገባም ፤ 
ሁለቱም ሀገርን የሚጎዳ ስለሆነ ። 

 ከንቲባ ወይዘሮ አዳነች አበቤ ለመገናኛ 
ብዙሃን ከሰጡት ቃል መረዳት እንደሚቻለው 
“በአዲስ አበባ ያለቁና አገልግሎት እየሰጡ ካሉ 
800 ሺህ የመኖሪያ ቤቶችና የንግድ ቤቶች ውስጥ 
182 ሺህ ቤቶች ብቻ ነበሩ በግብር ሥርዓት 
ውስጥ የነበሩት። የቤት ግብር የሚሰበሰበው 
የማይከፍለው ከሚከፍለው የሚበልጥ በመሆኑ 
እና ዝቅተኛ ገቢ ላላቸው ህብረተሰብ ክፍሎች 
ፍትሃዊ የሀብት ክፍፍል ለማድረግ ነው”።

ይህን ጥሬ ሃቅ ወስደን ከተመለከትነው 
ገቢያቸውን እና ንብረታቸውን በሃቅ አስመዝ 
ግበው ግብር ከሚከፍሉት ዜጎች በላይ የሆኑ 
ሀብት ሸሽገው የመንግሥትን ገቢ የሚያሳጡ 
አካላት እንዳሉ ነው። ይህ እውነታ በማስረጃ 
ከተደረሰበት መንግሥት ማስተካከያ መውሰዱ 
እና ሃላፊነቱን መወጣቱ ተገቢ ይሆናል። ከዚህ ጎን 
ለጎን  ዝቅተኛ ገቢ ያላቸውን ዜጎች አዲስ በወጣው 
ተመን ምክንያት ተጨማሪ ጫና ውስጥ እንዳይገቡ 
ከህብረተሰቡ ጋር ተደጋጋሚ ውይይቶችን እና  
ማስተካከያዎችን  ማድረግ  ተገቢ ነው።

ለማጠቃለል  በህብረተሰቡ ዘንድ በግብር 
ዙሪያ  ያሉ የተዛቡ መረጃዎችን በማጥራት 
ሂደት  ውስጥ  የሚመለከታቸው  የመንግሥት 
ተቋማት  ብዙ መሥራት እንደሚጠበቅባቸው  ፤ 
እየተስተዋለ ያለው ችግርም የዚሁ ክፍተት አንድ 
አካል እንደሆነ ይሰማኛል።       መንግሥትም 
ሆነ  ህብረተሰቡ  የየራሳቸውን  ሃላፊነት ሳይዛነፍ 
መፈፀም በጥቅሉ ታላቂቱን ኢትዮጵያ ለመገንባትና 
ለትውልድ ለማሻገር ያግዛል እላለሁ። ሰላም!! 

ግብር መክፈል የዜጎች ፤ መሰብሰብ ደግሞ  
የመንግሥት ግዴታ ነው

   በሉዓላዊ ግዛት ውስጥ ቃልኪዳን 

አስረው የሚኖሩ ህዝቦች እና 

ቃል ኪዳን ገብቶ ሥልጣን የያዘ 

መንግሥት በመተማመንና በጋራ 

ሉዓላዊ አንድነቷ የተከበረ ሀገር 

መገንባት እንደሚችሉ ነው። ይህ 

ፅንሰ ሃሳብና ተግባር በዓለማችን 

ላይ  ከጥንት ጀምሮ ሲተገበር 

የኖረ ወደፊትም የሚቀጥል   ነው

ነፃ ሃሳብ 

የመውጫ ፈተና በእኛ የተጀመረ በእኛ የሚፈጸም 
አይደለም ። በመካከለኛው ዘመን ዩኒቨርሲቲዎች 
በአውሮፓ ማበብ ከጀመሩበት ከዛ እሩቅ ዘመን ጀምሮ 
ነበር ወደፊትም ይኖራል። በሀገራችን የቤተ ክህነት 
ትምህርትም ከንባብ ጀምሮ ዜማ ፣ ቅኔና ትርጓሜ 
የማስመስከር ወይም የመውጫ ፈተና አላቸው። 
ከንባብ በኋላም ሌሎች ትምህርቶችን ለመቀጸል 
የመግቢያ ፈተናም አላቸው። ወደ ተነሳሁበት ሃሳብ 
ስመለስ በዓለማችን የመጀመሪያው የመውጫ 
ፈተና የፓሪስ ዩኒቨርሲቲ በመካከለኛው ዘመን 
ትምህርታቸውን አጠናቀው ወደ ተጨማሪ ትምህርት 
ወይም ወደ ሥራው ዓለም ከመቀላቀላቸው በፊት 
የተሰጠ ነው። ይህ የፈረንሳዩ ዩኒቨርሲቲ  ተሞክሮ ወደ 
ተለያዩ የአውሮፓ ዩኒቨርሲቲዎች ሊስፋፋ እንደቻለ 
ድርሳናት ያትታሉ።

   በአሜሪካ ዩኒቨርሲቲዎች ደግሞ ለተመራቂዎች 
የመውጫ ፈተና መስጠት የተጀመረው በ19ኛው መክዘ 
መገባደጃና በ20ኛው መክዘ መባቻ ነው። የሚሰጡትን 
ትምህርት ደረጃ ለመወሰንና ምሩቃኑ ለሥራ ዝግጁ 
መሆናቸውን ለማረጋገጥ የመውጫ ፈተና መስጠት 
ተጀምሯል። የመጀመሪያው የአሜሪካ የዩኒቨርሲቲዎች 
የመውጫ ፈተና የተዘጋጀው በኮሌጅ የመግቢያ ፈተና 
ቦርድ ነው። በሀገራችንም እንዲህ ገለልተኛ ተቋም 
ኃላፊነቱን ቢወስድ መልካም ነው። በ20ኛው መክዘ 
አጋማሽ ላይ አብዛኛዎቹ ዩኒቨርሲቲዎች የየራሳቸውን 
የመውጫ ፈተና ማዘጋጀት ጀመሩ። የፈተናው ይዘትና 
ቅርጽ እንደየ ትምህርቱ አይነት ይለያያል። ነገር ግን 
ሁሉም ተማሪዎቻቸው በመረጡት የትምህርት መስክ 
የቀሰሙትን እውቀትና የተካኑትን ክህሎት በመውጫ 
ፈተና መመዘናቸው አንድ ያደርጋቸዋል።

 ከቅርብ ዓመታት ወዲህ ግን የዩኒቨርሲቲዎች 
የመውጫ ፈተና አወዛጋቢ እየሆነ ነው። በተማሪዎች 
ላይ አላስፈላጊ ጫና ከመፍጠር ባሻገር ፤ በሰለጠኑበት 
ትምህርት ምን ያህል ብቃት እንዳላቸውም በትክክል 
አይመዝንም ሲሉ ሚሞግቱ አሉ። በሀገራችን ደግሞ 
ከታች ጀምሮ መሠረት ያላስያዝናቸውን ዩኒቨርሲቲ 
ላይ መፈተን ምን ይሉታል የሚሉ ፤ የትምህርት ጥራት 
ከታች ወይስ ከላይ ነው መጀመር ያለበት በማለት 
የሚሞግቱ አሉ። ጥያቄዎቹ ውሃ የሚያነሱ ቢሆንም ፤ 
በሙግትና በጉንጭ አልፋ ክርክር ጊዜ የምናጠፋበት 
ጊዜ ላይ አይደለንም ። 

የትምህርት ጥራትን የማሻሻል ርምጃዎች ከታች 
ክፍልም ከዩኒቨርሲቲም መጀመሩ ተገቢ ነው የሚል 
እምነት አለኝ። አሁን እየተሰራ ያለው ከእነ ውስንነቱ 
በዚህ አግባብ ነው።  ይሁንና አብዛኛዎቹ ዩኒቨርሲቲዎች 
የመውጫ ፈተና የተማሪዎቻችንን የዕውቀትና የክህሎት 
ብቃት ይመዝናል ብለው ስለሚያምኑ ገፍተውበታል። 
የመውጫ ፈተና ተማሪዎች ትምህርታቸውን 
ሲያጠናቅቁ የገበዩትን ዕውቀትና የተካኑትን ክህሎት 
በትክክል መጨበጣቸውን ለማረጋገጥ የሚሰጥ 
ፈተና ነው ። በሠለጠኑበት ትምህርት ብቃት 
አላቸው ወይስ የላቸውም ብሎ በማረጋገጥ መመረቅ 
አለመመረቃቸውን ለመወሰን ያስችላል ።

 የመውጫ ፈተና ይዘትና ቅርጽ እንደየ 
ዩኒቨርሲቲውና እንደየ ሥልጠና መርሀ ግብሩ ይለያያል። 
አንዳንድ ዩኒቨርሲቲዎች የቃል ፈተና ሲሰጡ ፤ ሌሎች 
ደግሞ የቃል ወይም የተግባር ፈተና ሊሰጡ ይችላሉ ። 
በነገራችን ላይ ለመውጫ ፈተናው የሚቀመጡ እጩ 
ምሩቃን ይሁን እንጂ ፤ የዩኒቨርሲቲዎች ትምህርትና 

ሥልጠና ምን ያህል ብቃትና ጥራት እንዳለው 
በተዘዋዋሪ ይለካል። ካስፈተኗቸው ተማሪዎች 
አብዛኛዎቹ መመዘኛውን በብቃት ካለፉ ይሰጡት 
የነበረው ትምህርት ጥራት እንደነበረው አንድ ማሳያ 
ሲሆን ፤ በተቃራኒው ከሆነ ደግሞ የዩኒቨርሲቲው 
ትምህርትና ሥልጠና ደካማ እንደሆነ ፍንጭ ሊሰጥ 
ይችላል። ወደ ሀገራችን ስንመለስ ፤

  በትምህርት ሚኒስቴር የከፍተኛ ትምህርት ልማት 
ዘርፍ የግል ከፍተኛ ትምህርት ተቋማት አገልግሎት 
ዘርፍ ዳይሬክተር ዶ/ር ኢዮብ አየነው፥ በመጪው 
ሀምሌ ወር መጀመሪያ ለሚሰጠው የዩኒቨርሲቲዎች 
የመውጫ ፈተና ዝግጅት እየተደረገ እንደሚገኝ ፤ 
እስካሁን ባለው መረጃ መሠረት ከ240 ሺህ በላይ 
ተማሪዎች የመውጫ ፈተናውን ለመውሰድ የተመዘገቡ 
ሲሆን ፤ ቁጥሩ ከዚህ በላይ ከፍ እንደሚል ይጠበቃል። 

ተማሪዎች ከወሰዷቸው የተለያዩ የትምህርት 
አይነቶች ውስጥ በአማካኝ ከ10 እስከ 17 የሚሆኑት 
ተለይተው በመውጫ ፈተናው እንደሚፈተኑ፤ 
በመንግሥት ዩኒቨርሲቲዎች በበይነ መረብ ለሚሰጠው 
የመውጫ ፈተናም ከ 34 ሺህ በላይ ኮምፒውተሮች 
መዘጋጀታቸውን ፤ የመብራት መቆራረጥ ችግር 
ቢያጋጥም እንኳን ጀኔሬተር የተዘጋጀ ሲሆን 
የኢንተርኔት እና ሌሎች ችግሮች እንዳያጋጥሙ 
ከሚመለከታቸው አካላት ጋር በቅርበት እየተሰራ 
ይገኛል።   ከመጋቢት 15 ቀን ጀምሮ በ210 የትምህርት 
ፕሮግራሞች እየተዘጋጀ የሚገኘው የመውጫ ፈተናም 
ሙሉ በሙሉ በሚባል ሁኔታ ወደ መጠናቀቁ 
መቃረቡንም ዶ/ር ኢዮብ አየነው አንስተዋል።

 የትምህርት ተቋማት ለተማሪዎችም የሥነ 
ልቦና እና የአቅም ግንባታ ሥልጠናዎችን እየሰጡ 
እንደሚገኙ ፤ በመመሪያው ላይ ትምህርት ሚኒስቴር 
በዓመት ሁለት ጊዜ የመውጫ ፈተና የሚሰጥ ሲሆን፤ 
የተቀመጠውን የመቁረጫ ነጥብ ማምጣት ያልቻሉ 
ተፈታኝ ተማሪዎችም ዝግጅት ካደረጉ በስድስት 
ወር ውስጥ ዳግም ተመዝግበው መፈተን ይችላሉ። 
ተማሪዎች መታወቂያ ከተሰጣቸው በኋላ በሚፈልጉት 
ቦታ ተመዝግበው መፈተን የሚችሉ ሲሆን ማንኛውም 
ተማሪ የመፈተኛ ክፍያ እየከፈለ ያለ ጊዜ ገደብ 
ይፈተናል ነው ያሉት በትምህርት ሚኒስቴር የከፍተኛ 
ትምህርት ልማት ዘርፍ የግል ከፍተኛ ትምህርት 
ተቋማት አገልግሎት ዘርፍ ዳይሬክተር ዶ/ር ኢዮብ 
አየነው ።

ሚኒስቴሩ በ2010 ዓ.ም በወቅቱ ለነበሩ 36 
ዩኒቨርሲቲዎች የመውጫ ፈተናን አስመልክቶ 
በላከው ደበዳቤ ፣ ዩኒቨርሲቲዎች ትምህርታቸውን 
ተከታትለው ያጠናቀቁ የቅድመ ምረቃ መርሐ ግብር 
ዕጩ ምሩቃን ከመመረቃቸው በፊት አጠቃላይ ምዘና 
እንደሚወስዱና ብቃታቸው እንደሚረጋገጥ፣ ይህም 
ከ2011 ትምህርት ዘመን ጀምሮ በሁሉም የቅድመ 
ምረቃ ትምህርት መስኮች እንደሚሰጥና ተማሪዎችም 
አጥጋቢና ከዚያ በላይ ውጤት ማስመዝገብ 
እንደሚጠበቅባቸው አሳስቦ እንደነበር ይታወሳል ። 
ይሁንና ከሕግና ከሜዲካል ውጭ ፈተናው መሰጠት 
የሚጀመረው  በዘንድሮው የትምህርት ዘመን ነው።

ዘንድሮ ግን 240 ሺህ ለሚደርሱ የከፍተኛ 
ትምህርት ተቋማት ተማሪዎች በበይነ-መረብ የመውጫ 
ፈተና ለመስጠት መዘጋጀቱን የትምህርት ሚኒስትሩ 
ፕሮፌሰር ብርሃኑ ነጋ የገለጹ ሲሆን፤ በ2015 ዓም 
በመጀመሪያ ዲግሪ ፕሮግራም ለሚመረቁ ተማሪዎች 

የመውጫ ፈተና ለመስጠት ዕቅድ ወይም ብሉ -ፕሪንት 
ተዘጋጅቷል። የመውጫ ፈተና የክፍያ ተመን ረቂቅ 
መመሪያ መዘጋጀቱንም በዚያ ሰሞን ለሕዝብ ተወካዮች 
ምክር ቤት ባቀረቡት ሪፖርት አብራርተዋል። 
የመውጫ ፈተና ስትራቴጂ ማስፈፀሚያ መመሪያ እና 
የድርጊት መርሐ-ግብር ዝግጅት ተጠናቋል።

 በመውጫ ፈተና የሚካተቱ የትምህርት ዓይነቶች 
ተለይተው በቅድመ-ምረቃ በሚሰጡ በሁሉም 
የትምህርት መስኮች የፈተና ንድፍ ማሳያ መዘጋጀቱን 
ማስረዳታቸውንም የምክር ቤቱ መረጃ ያመለክታል። 
በመውጫ ፈተናው አስፈላጊነት ፣ የፈተና አወጣጥና 
አፈታተን ዝግጅት ፣ በአጠቃላይ የትግበራ ሂደት 
እና ሊያመጣ በሚችለው ውጤት ዙሪያ ከተለያዩ 
የመንግሥት ከፍተኛ ትምህርት ተቋማት ፕሬዚዳንቶች 
ጋር በአዲስ አበባ ዩኒቨርሲቲ ምክክር የተደረገ 
ሲሆን ፤ በትምህርት ሚኒስቴር የከፍተኛ ትምህርት 
ልማት ሚኒስትር  ዴኤታ ዶክተር ሳሙኤል ክፍሌ ፤ 
በሚቀጥሉት አምስት ዓመታት የትምህርት ጥራትን 
ለማሻሻል ጠንካራ ትግበራና ርምጃዎች ይወሰዳል 
ባሉት መሠረት የተለያዩ ተግባራት ተከናውነዋል።

    የትምህርት ጥራትን ይደግፋል ተብሎ የታመነበት 
ሥርዓተ-ትምህርትን መሰረት ያደረገ የመውጫ ፈተና 
አንዱ መሆኑንም ጠቅሰዋል።  የመውጫ ፈተናው 
ከሁሉም የመንግሥት ዩኒቨርሲቲዎች የሚመረቁ 
ተማሪዎች በተማሩባቸውና በሠለጠኑባቸው የሙያ 
ዘርፎች ብቁ መሆናቸውን ለማረጋገጥ የሚያስችል 
እንደሆነ ገልጸዋል። የመውጫ ፈተናው የሚዘጋጀው፣ 
የሚተገበረው እና የሚተዳደረው በዩኒቨርሲቲዎች 
መሆኑን ገልጸው ለዚህም ትግበራ ፖሊሲና ዝርዝር 
ማስፈፀሚያ መመሪያ መዘጋጀቱን ገልጸዋል። በዚህ 
ረገድ በሁሉም ዩኒቨርሲቲዎች የሚገኙ ተመራቂዎች 
የመውጫ ፈተናውን እንዲወስዱ ዝግጅት እየተደረገ 
መሆኑን ጠቁመዋል። በዚህ ሂደት በሕግና በህክምና 
ሙያ የሚሰጠው የመውጫ ፈተና እና የብቃት 
ማረጋገጫ ፍተሻ እንደ ልምድ ይወሰዳልም ነው 
የተባለው።

የመንግሥት ዩኒቨርሲቲዎች የምክክር መድረክ 
ፕሬዚዳንት እና የአዲስ አበባ ዩኒቨርሲቲ ፕሬዚዳንት 
ፕሮፌሰር ጣሰው ወልደሃና፤ የመውጫ ፈተናው 
የትምህርት ጥራትን ለማረጋገጥ፣ የሥራ ገበያን 
ለማሳደግና ተወዳዳሪ ለመሆን ከፍተኛ እገዛ የሚያደርግ 
መሆኑን ፤ ይህ በየጊዜውም ከዩኒቨርሲቲዎች ተመርቀው 
የሚወጡ ተማሪዎች ምን ያህል የተግባር ፣ የጽንሰ-
ሃሳብ እውቀት አላቸው የሚለውን ለመፈተሽ ይረዳል። 
በምክክር መድረኩ የተገኙት የተለያዩ ዩኒቨርሲቲ 
ፕሬዚዳንቶች ፤ የመውጫ ፈተናው የትምህርት ጥራትን 
ከማረጋገጥ ባሻገር ምሩቃንን በአግባቡ በመለካት ረገድ 
ጉልህ ሚና እንደሚኖረው ፤ ተማሪዎች በተማሩባቸው 
የትምህርት መስኮች በአገሪቱ እድገት ላይ የራሳቸውን 
አስተዋጽኦ ማበርከት እንዲችሉ እገዛ የሚያደርግ 
መሆኑን ተናግረዋል። በማከልም ዩኒቨርሲቲዎች 
ለመውጫ ፈተናው አተገባበር ጠንካራ የሆነ የክትትል 
ሥርዓት መዘርጋት ፤ ውስጣዊ አደረጃጀታቸውን 
በማጠናከር በእያንዳንዱ የትምህርት ፕሮግራም ውስጥ 
ባሉ ትምህርቶች ላይ እውቀት ፣ ክህሎትና አስተሳሰብ 
መለካት የሚችል ሥርዓት መዘርጋት ይኖርባቸዋልም። 

    የከፍተኛ ትምህርትን ሀገራዊ ቅድመ ምረቃ 
የመውጫ ፈተናን በአግባቡ ለመምራትና ለማስተዳደር 
የተዘጋጀው የከፍተኛ ትምህርት መውጫ ፈተና 

ማስፈፀሚያ መመሪያ ጸድቆ ወደሥራ ተገብቷል። ከዚህ 
በፊት መመሪያው በፍትህ ሚኒስቴር መመዝገቡና 
መጽደቁ ይታወሳል። መመሪያው በመውጫ ፈተና 
ዝግጅት ሊካተቱ ስለሚገባቸው ሀገራዊ ዝቅተኛ 
የትምህርት ብቃት መመዘኛዎችን፣ የሙያ ሥነምግባር 
ደምቦችን እና ተቋማት ሊከተሏቸው የሚገቡ  የአሠራር 
ሥነ- ሥርዓቶችን አካቷል ። መመሪያው የትምህርት 
ጥራትን ለማስጠበቅና ሀገሪቱ የምትፈልገውን የሠለጠነ 
የሠው ሃይል ለማፍራት ከሚደረጉ ማስፈፀሚያ 
ስልቶች አንዱ ነው። በመመሪያው ዝግጅት ሂደት 
ውስጥ በሥርዓተ ትምህርት እና ፈተና ዝግጅት ከፍተኛ 
ልምድ ያካበቱ የከፍተኛ ትምህርት ተቋማት ምሁራን 
፣ የሙያ ማህበራት ተወካዮች እንዲሁም ሌሎች 
ባለድርሻ አካላት አስፈላጊውን ግብዓት መስጠታቸው 
ይታወሳል ።

በ"The Ethiopian Economist View "ድረ 
ገጻቸው ቢዝነስ ፣ ኢኮኖሚክስና ወቅታዊ ጉዳዮች ላይ 
በመጻፍ ፤ ማህበራዊ ሚዲያውን በተለይ ፌስቡክን 
ለበጎ ዓላማ በማዋል የሚታወቁት የኢኮኖሚክስ 
ባለሙያው አቶ ዋሲሁን በላይ በፌስ ቡክ ገጻቸው 
የመውጫ ፈተና ተፈታኝ ከሆናችሁ በቀሪው ጊዜያችሁ 
እነዚህን አድርጉ ይላሉ ፤

1. የመውጫ ፈተናው አስፈላጊ መሆኑን አምኖ 
መቀበል (ልምድ እንዳላችሁ አለመርሳት ወደ ኮሌጅ 
እና ዩኒቨርሲቲ ለመግባት ተፈትናችሁ ያለፋችሁ ናችሁ 
(10ኛ እና 12ኛ ክፍል)። የመውጫ ፈተናውን በአእምሮ 
ደረጃ አምኖ አለመቀበል ጊዜያችሁን ይበላል።

 2. ለፈተና ይጠቅማል ብላችሁ ያሰባችሁበትን 
ክፍል ለይታችሁ መከለስ! ያላጣራችሁት ቦታ ካለ 
በደንብ ለፈተና በሚሆን መልኩ ማንበብ/መከለስ 
(በእያንዳንዱ የኮሌጅ ቆይታ ወቅት ለፈተና  አንብባችሁ 
ሊሆን ስለሚችል ምን አልባት ክለሳ ማድረግ ሊበቃ 
ይችላል)።

3. ከፈተናው ሁኔታ (ፎርማት) ጋር ፈጥኖ 
ለመግባባት መሞከር (ኦን ላይን ከሆነ መልመድ፤ 
ፈተናው ስለሚዳስሰው ነጥብ ማወቅ፤ ልምምድ 
ማድረግ፤ ሞዴል ፈተናዎችን በትኩረት መስራት፤ 
የጥያቄዎቹን ይዘት ለማወቅ መሞከር። 

 4. የሚዘጋጁ የናሙና ፈተናዎችን በትኩረት 
መፈተን እና በደንብ መለማመድ የቀደመ የሕግ እና 
የጤና መውጫ ፈተና ይዘቶችን ጠይቆ ልምዶችን 
መውሰድ፤ ምን አልባት ኦን ላይን ያሉ ናሙናዎችን 
እንደ መለማመጃ መውሰድ።

 5. የጊዜ መርሃ ግብር ማውጣት፤ በአንዴ 
ብዙ ለመሸፈን መሞከር ትኩረት ስለሚያሳጣ ቀሪ 
ጊዜያችሁን በጥብቅ ፕሮግራም መምራት (ከማህበራዊ 
ሚዲያ መቀነስ፤ ከጨዋታ መቀነስ፤ ከእንቅልፍ 
መቀነስ (በቀሪው ጊዜ ተቸግራችሁ ከቁጭት መዳን 
ትችላላችሁ) እና ለዚህ ፈተና የመጨረሻ አቅማችሁን 
መጠቀም።

 6. በዚህ ወቅቱ በቡድን ማጥናት፤ ሙከራዎችን 
መስራት፤ ሊያስረዷችሁ የሚችሉ ሰዎችን መፍጠር 
ያስፈልጋል፤ በከበዳችሁ ክፍል ላይ ጊዜ በማጥፋት 
ወደ ተስፋ መቁረጥ ውስጥ እንዳትገቡ የሌሎችን ርዳታ 
ለመቀበል ክፍት መሆን አስፈላጊ ነው። 

 7. ከወዲሁ እና በፈተና በሚሰጥባቸው ቀናት 
ሊፈጠሩ የሚችሉ ስህተቶችን ቀንሱ የኮምፒውተር 
አጠቃቀም ፣ የማርፈድ ፣ ጥሩ ስሜት ያለመፈጠር፤ 
የድካም ፣ የመጨናነቅ ፣ ወዘተረፈ ።

ሻሎም ! አሜን ።

የእጩ ምሩቃን የመውጫ ፈተና 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ሀገርኛ
ማህበራዊ

የበጎ ምግባር አምባሳደር- የኢትዮጵያዊነት ልክ

”በጎነት መልሶ ይከፍላል‘ የሚለው አባባል 
በማህበረሰቡ ውስጥ ያለ ጠንካራ እምነት ነው። 
ከዚህ መነሻ ኢትዮጵያውያን አቅመ ደካማን፣ 
የተቸገረን፣ ጤናው ተጓድሎ እጁ ያጠረበትን ሁሉ 
በንፁህ ልብና መራራት ይደግፋሉ።  ‹‹ሃምሳ ሎሚ 
ለአንድ ሰው ሸክሙ ለሃምሳ ሰው ጌጡ›› እንዲሉ 
መረዳዳትና በአንድነት መቆም የኢትዮጵያውያን 
አንዱ ባህል ነው። አብሮ መብላት ብቻ ሳይሆን 
“በደቦ” አብሮ መስራት፤ በደስታ ጊዜ ብቻ ሳይሆን 
በሃዘንም ማፅናናት የማህበረሰቡ መገለጫና መልክ 
ነው። ይህ ድርጊት ቀድሞውንም የነበረ አሁንም 
በልዩ ልዩ መልክ የቀጠለ ነው።

እጁ ያጠረበትንና ሌማቱ የነጠፈበትን 
በፍፁም ወገናዊ ስሜት ከመደገፍ ባሻገር መተኪያ 
የሌለው ጤና ሲጎድል በህብረት የመቆም ባህላችን 
ከየትኛውም ዓለም በተለየ ልዩና የሚያስደንቅ 
ነው። ግላዊነት በሰፈነበት፣ ሰው በዲጂታሉ ዓለም 
እራሱን አግልሎ የግሉን ሩጫ በሚኳትንበት 
በዚህ ጊዜ የቆየውን የመረዳዳትና አብሮ የመቆም 
ባህል ዛሬም እንዳይሸረሸር በልዩ ልዩ ማህበራዊ 
መንገዶች የግል ጥረት የሚያደርጉ ዜጎች እልፍ 
ናቸው። በተለይ ተወዳጅ የሆኑ አርቲስቶች፣ 
የማህበረሰብ አንቂዎች እና ታዋቂ ሰዎች ይህ 
ባህላችን ሳይበረዝ እንዲቆይ በተለያየ ጊዜ ጥረት 
ሲያደርጉ እንመለከታለን። 

ከቅርብ ጊዜ ወዲህ በልብና በኩላሊት ህመም 
የሚሰቃዩ ዜጎችን የሚደግፉ በጎ ምግባር ላይ 
የተሰማሩ ሰዎችን በመገናኛ ብዙሃንና በማህበራዊ 
ድረ ገፅ እየተመለከትን ነው። ከዚህ ቀደም 
ህመማቸውን ደብቀው፣ ደጋፊ አጥተው ለህልፈተ 
ሕይወት የተዳረጉ አያሌ ኢትዮጵያውያን ነበሩ። 
በኢትዮጵያ ውስጥ ታክሞ ለመዳን አዳጋች የሆኑ 
የልብ፣ የኩላሊት፣ የካንሰርና ሌሎችም በሽታዎች 
ከግለሰቡ አቅም በላይ ስለሚሆኑ በቀላሉ እጅ 
ይሰጡ ነበር። ቤተሰብ ጥሪቱን አሟጦ፣ ወዳጅ 
ዘመድ የቻለውን አድርጎ የጤና መታወክ 
የገጠመውን ሰው ለማዳን የሚጥር ቢሆንም 
በቀላል ወጪ ፈውስ የሚያገኙ የህመም አይነቶች 
ባለመሆናቸው ምክንያት አብዛኛውን ጊዜ ጥረቶቹ 
አይሳኩም ነበር።

በሀገር ውስጥ ከፍተኛ ሙያዊ ብቃትና 
የህክምና ቁሳቁስ የሚሹትን እነዚህን የህክምና 
አይነቶች መስጠት  እንዲቻል መንግስት 
ከሚያደርገው ጥረት ጎን ለጎን በበጎ ፍቃደኝነት 
የሚሳተፉ አርቲስቶች፣ ጋዜጠኞችና ተፅእኖ 
ፈጣሪዎች ህሙማኑን ውጭ ድረስ ሄደው 
ፈውስን እንዲያገኙ የተለያየ ጥረት ያደርጋሉ። 
ከሀገር ውስጥም ሆነ በውጭ ከሚኖሩ 
ግለሰቦችና ድርጅቶች ጭምር ገንዘብ አሰባስበው 
የትራንስፖርት ወጪያቸውን በመሸፈን በመላክ 
ያሳክማሉ። አሁን አሁን ደግሞ በቋሚነት በርካታ 
የኩላሊት፣ የልብና ሌሎች ከፍተኛ አቅምን 
የሚጠይቁ ህመሞችን በሀገር ውስጥ ሙያተኛና 
እዚሁ ባለ የህክምና ተቋም ለመስጠት በግል 
ጥረታቸው ብዙ እርቀትን እየተጓዙ የሚገኙ ልበ 
ቀና ተፅእኖ ፈጣሪዎች እያየን ነው። የዝግጅት 
ክፍላችንም በዛሬው “ሀገረኛ” አምድ ላይ እነዚህን 
በጎ አምባሳደሮች በምሳሌነት ለማንሳት ወድደናል። 

ከቅርብ ጊዜ ወዲህ በበጎ ምግባር እና 
አምባሳደርነቱ እየታወቀ የመጣው ተወዳጁ 
አርቲስት ሰለሞን ቦጋለ ነው። ይህ አርቲስት 
በበርካታ ፊልሞች፣ ተከታታይ ድራማዎችና 
መሰል የኪነ ጥበብ ስራዎቹ በኢትዮጵያውያን 
ልብ ውስጥ ስፍራ ያለው ነው። ከዓመታት 
ወዲህ ደግሞ ከሚሰራቸው የጥበብ ስራዎቹ ጎን 
ለጎን ኢትዮጵያውያን የሚታወቁበትን “በጎነት” 
እና “አለሁ ባይነት” ተላብሶ የብዙሃን ፊት ላይ 
ፈገግታን ማጫር የቻለ ሰው ነው። በኩላሊት 
ህመም ተይዘው ለዓመታት ይገቡት የጠፋቸው 

ዳግም ከበደ

አቅመ ደካሞች፣ ህፃናት፣ እናቶችና የአገሩ 
ልጆችን ከፈተና የታደገና “ምስጋናን” እንዲቸረው 
ያስቻለ ስራዎችን እየሰራ ይገኛል። ይህ አርቲስት 
ሕይወትን ለማዳን  የግል መኪናውን እስከ መሸጥ 
የደረሰና ለዚህ አላማም ብዙዎችን በአንድ ጣሪያ 
ስር ያሰባሰበ ነው። አሁን ደግሞ የግል ጥረቱን 
አስፍቶና ከአገር ውስጥም ሆነ ከውጭ አያሌ 
ደጋፊዎችን አሰባስቦ በኢትዮጵያ የኩላሊት 
ህክምናን መስጠት የሚያስችል ሪፈራል ሆስፒታል 
ለማስገንባት ደፋ ቀና እያለ ነው።

ጥረቱን ህሙማንን ወደ ውጭ በመላክና 
በማሳከም የጀመረው የአርቲስት ሰለሞን ቦጋለ 
ፋውንዴሽን ለሆስፒታል መገንቢያ በኦሮሚያ 
መሬት በመረከብ ትልቅ ስኬትን ማግኘት ችሏል። 
ከ6 ዓመት በፊት በአርቲስት ሰለሞን ቦጋለ እና 
ጓደኞቹ የተመሰረተው ሕብረት ለበጎ ፋውንዴሽን 
በዋንኛነት በኩላሊት ሕመም ለሚሰቃዩ ወገኖች 
መርጃ የሚሆን ሪፈራል ሆስፒታል ለመገንባት 
60 ሺ ካሬ ሜትር ቦታ ነበር በለገዳዲ ከተማ 
የወሰደው። 

በኩላሊት ሕመም ታመው ሲሰቃዩ የነበሩ 
በርካታ ወገኖቻችንን ወደ ውጭ በመላክ እያሳከመ 
ቢቆይም ይህ ብቻ በቂ ሆኖ አላገኘውም። 
ይልቁንም የኢትዮጵያውያን የበጎ አድራጎት 
ድርጅት በኩላሊት ህመም የሚሰቃዩ ወገኖቻችን 
በቀላል ወጪ በሀገራቸው እንዲታከሙ ለማስቻል 
ግዙፍ ሆስፒታል ለመገንባት አስቦ ጥረቱን 
ጀመረ። በውጤቱም ከመንግስትና ከአገር 
ወዳድ ዜጎች ይሁንታን አግኝቶ ብዙዎች ላይ 
ፈገግታን ለመጫርና ከጭንቀታቸው እንዲገላገሉ 
የሚያስችል ጉዞውን ተያያዘው።

ጥረቱን ቀጥሎም ሕብረት የበጎ አድራጎት 
ድርጅት ከለገጣፎ ለገዳዲ ክፍለ ከተማ የተረከበው  
አራት  ሄክታር መሬት በቅርቡ የሪፈራል 
ሆስፒታል ግንባታ ሊጀመር መሆኑን ባሳለፍነው 
ከሳምንታት በፊት ይፋ አደረገ። የበጎ አድራጎት 
ድርጅቱ ለሚያስገነባው የሪፈራል ሆስፒታል 
የቅድመ ግንባታ ማስጀመሪያ መርሃ ግብር ላይም 
ህሙማንን የማዳን፣ በጎ ምግባር አንዴ አሊያም 
ሁለት ጊዜ ተደርጎ የሚቆም ሳይሆን የማይቆምና 
በትውልድ ቅብብሎሽም ቀጣይነት ሊኖረው 
የሚገባ ምግባር መሆኑን አስመሰከረ። አራት 
ቢሊዮን ብር ይፈጃል ተብሎ በሚታሰበው በዚህ 
የሪፈራል ሆስፒታል ውስጥ ቀን የጨለመባቸውና 
እጃቸው ያጠረባቸው የኩላሊት ህመምተኞች 
አዲስ ተስፋን የሚሰንቁበትና በቀላሉ ህክምና 
የሚያገኙበት እንደሚሆን ተስፋ ተጥሎበታል። 
ድርጅቱ ከተመሰረተ ስምንት ዓመታት እንደሆነው 
የሚገልጸው አርቲስት ሰለሞን ቦጋለ በርካታ 
የተቸገሩ ኢትዮጵያዊያንን በሀገር ውስጥና በውጭ 
ሀገር የሕክምና አገልግሎት እንዲያገኙ ማድረጉን 
ተናግሯል። ይህ ሆስፒታል ተገንብቶ ወደ ስራ 
ሲገባም ከዚህ በተሻለ አማራጭ እንደሚሰራ ነው 
ለመገናኛ ብዙሃን ያሳወቀው።

ብዙዎች “ልበ ብርቱ” በማለት ይጠሯታል። 
ጋዜጠኛ ነች። ልክ እንደ አርቲስት ሰለሞን ቦጋለ 
ሁሉ በልብ ህመም ለሚሰቃዩ ኢትዮጵያውያን 
ድጋፍ በማሰባሰብና  በጎ ምግባር ላይ በመሳተፍ 
ትታወቃለች። በተለይ የማህበራዊ ሚዲያ ላይ 
አብዛኛዎቻችን እናውቃታለን። ድንገት ከተፍ 
ብላም በብዙ ሚሊዮን የሚቆጠር ገንዘብ 
የሚያወጡ የህክምና ቁሳቁስ ትለግሳለች። 
በምትኖርበት ሀገረ አሜሪካ ያሉ ኢትዮጵያውያንና 
የኢትዮጵያ ወዳጆችን በማስተባበርም ይሳካ 
ላታል። ይህቺ ሴት ጋዜጠኛ ሕይወት ታደሰ 
ነዋሪነቷ በሰሜን አሜሪካ ነው። 

ከአራት ዓመታት ወዲህ ማህበራዊ ሚዲያን 
ለበጎ አላማ በሚል መሪ ቃል ለኢትዮጵያ የልብ 
ህሙማን ህፃናት መረጃ ገቢ በማሰባሰብ በተለያዩ 
ጊዜያት ህፃናቱን ስታሳክም ቆይታለች። ከሰሞኑ 
በተሰማው ዜናም  ግምቱ ከሃምሳ ሚሊዮን ብር 
በላይ የሆነ የህክምና ቁሳቁስ ለልብ ህሙማን 
መርጃ ማዕከል አስረክባለች:: ሕይወት ታደሰ 
ይሄንን የበጎ አድራጎት ስራ ለማጠናከር " ላይፍ ፎር 
አፍሪካ " የተሰኘ ግብረ ሰናይ ድርጅት በአሜሪካን 
ሀገር አቋቁማለች። በዚህም በአሜሪካን ሀገር 
ለሀገር ብሎም ለማህበረሰብ በጎ የሰሩ ሰዎች 
የሚሸለሙበት "ቤስት ሰርቪስ አዋርድ " እጩ 
ሆና ቀርባ እንደነበር ይታወሳል። 

ሕይወት ታደሰ በተለይም ሶሻል ሚዲያን 
ልባቸው ተሰብሮ ወረፋ እየተጠባበቁ ላሉ ምስኪን 

ህፃናት ሕይወታቸው እንዳያልፍ በተለይም 
በርካታ ተከታይ ያለን ታዋቂ ሰዎች ልክ ፈጥነን 
ልንደርስላቸው ይገባል የሚል ቁርጠኛ አቋም 
አላት። 

መረጃዎች እንደሚያመለክቱት ማዕከሉ 
ከ3000 በላይ ህጻናት እንዲታከሙ ሲያደርግ 
ያለምንም ክፍያ ከተለያዩ ልበ ቀና ከሆኑ ግለሰቦች 
እና ሀገር በቀል እንዲሁም ከሀገር ውጭ ካሉ 
ድርጅቶች በሚያደርገው እርዳታ ነው፡፡ በቅርብ 
ጊዜ ከተከሰተው የዓለም አቀፍ ኮቪድ 19 ወረርሽኝ 
እንዲሁም በሀገራችን ከተከሰተው የጸጥታ ችግር 
ጋር በተያያዘ የሚገኘው እርዳታ በተወሰነ መልኩ 
መቀዝቀዝ አሳይቶ ነበር። ከዚህም በተጨማሪ 
የአላቂ እቃዎች አቅርቦት በዓለም አቀፍ ደረጃ 
መቀነስ የራሱ አሉታዊ አስተዋጽኦ ኖሮታል።

በመገናኛ ብዙሃንና በማህበራዊ ሚዲያ ሰፊ 
ተቀባይነትን እያገኙ ከመጡና በአቅም ማጣት 
ምክንያት የህክምና ወጪያቸውን መሸፈን 
ለተሳናቸው ህሙማን ድጋፍ ከሚያደርጉ 
አርቲስቶች መካከል መሰረት መብራቴ 
ትጠቀሳለች። በርካታ አመታት በኪነ ጥበብ 
ስራዎቿ ብዙዎችን ስታስደምም ቆይታ አሁን 
ደግሞ የልብ ህሙማንን ለማከም በሚደረግ 
ጥረት ላይ በበጎ ፍቃድ ከፊት ተሰልፋለች። የልብ 
ህሙማን ማእከሉም አርቲስቷን የበጎ ፍቃድ 
አምባሳደር አድርጎ መርጧታል። 

አርቲስት መሰረት መብራቴ የበጎ ፍቃድ 
አምባሳደር ከሆነችበት ጊዜ ጀምሮ የገቢ 
ማሰባሰቢያ መርሃ ግብሮችን በማዘጋጀትና 
በተለያዩ ጊዜያት ከተለያዩ ተቋማትና ግለሰቦች 
ጋር በመሆን ድጋፍ ለማግኘት የሚያስችሉ የገቢ 
ማሰባሰቢያ ተግባራትን እንዲሁም ስለልብ 
ህክምና ማዕከሉ በሰው ዘንድ ያለው ግንዛቤ 
እንዲዳብር ጥረት ታደርጋለች። በዚህም ባለፉት 
ጊዜያት ስኬታማ ውጤቶች እያስመዘገበች 
መሆኑን መረጃዎች ያመለክታሉ። 

ከሶስት ዓመት በፊት ነው ቦርዱ አጽድቆ 
የበጎ ፍቃድ አምባሳደር ካደረጋት በኋላ ስራውን 
በደስተኝነት እና ሙሉ ፍቃደኝነት የተቀበለችው 
አርቲስቷ ማእከሉን በቅርበት ሆና ለማየት 
እንድትችል እድል የሰጣት ነበር። በአንድ ወቅት 
በመገናኛ በዙሃን ጥያቄ ቀርቦላት ምላሽ የሰጠችው 
መሰረት መብራቴ “የህጻናቱና የወላጆቻቸውን 
ስቃይ እና ሰቀቀን ስመለከት እዚያው ቦታ ላይ ቆሜ 
ነው በእግዚአብሔርም በሰው ፊት ቃል የገባሁት” 
በማለት ለዚህ በጎ ምግባር  እንዴት በቁርጠኝነት 
ለመስራት እንደወሰነች ተናግራ ነበር።

በምትችለው ሁሉ፣ ካላት ጊዜ ላይ በመውሰድ፣ 
ጉልበትና ተሰጦ ሁሉ ማድረግ የምትችለውን  
ሁሉ ለማድረግ ቃል ገብታ ስኬታማ ጊዜያታትን 
እያሳለፈች ትገኛለች።

መሰረት “በዙሪያችን ብዙ ችግሮች አሉ፣ 
ልንሸፍናቸው የሚገቡ ብዙ ጉድለቶች ስላሉ 
ሁላችንም የራሳችንን ጠጠር መጣል ይገባናል” 
የሚል አመለካከት አላት። ሁሉም ጋር ደርሰን 
መቅረፍ ባይቻልም ኢትዮጵያውያን  በአቅማቸው 
አበርክቶ ሊኖራቸው እንደሚገባ ትመክራለች። 

እንደ መውጫ
በጎ ማድረግ የተቸገረውን ግለሰብ ከመደገፍ 

ባሻገር ለረጂው አሊያም ድጋፍ ላደረገው አካል 
ትልቅ የህሊና እርካታን የሚሰጥ ነው። ዛሬ 
የዋልነው ውለታም ነገ ይከፍለናል። ከሁሉ በላይ 
ከፍ ባለ ደረጃ ኢትዮጵያዊነትን ለማጉላት፣ 
አንድነትን ለማፅናት፣ ችግርን በጋራ ለመወጣት 
ያለንን ችሎታና ተሰጦ ልንጠቀምበት ይገባል። 
መልካም ስምን ለዚህ መሰሉ በጎ ምግባር ማዋል 
ብዙሃንን ከሞት ደጃፍ እንደመመለስ ይቆጠራል። 
አለፍ ሲልም አርዓያነትን የሚያጎላና ለብዙዎች 
ምሳሌ የሚሆን ድንቅ ሥራ መሆኑን ተገንዝበን 
ሁሌም ቢሆን የራሳችንን ጡብ ለመጣል 
እንሞክር። ሰላም!

በጎ ማድረግ 

የተቸገረውን 

ግለሰብ ከመደገፍ 

ባሻገር ለረጂው አሊያም 

ድጋፍ ላደረገው አካል 

ትልቅ የህሊና እርካታን 

የሚሰጥ ነው። ዛሬ 

የዋልነው ውለታም ነገ 

ይከፍለናል

ወጣቶች  
ማህበራዊ 

ክብረአብ በላቸው

ለቤተሰቡ የመጀመሪያ ልጅ ነው። የተወለደው 
ደግሞ በ1992 ዓ.ም ኅዳር ላይ። ወላጅ አባቱ የጥበብ 
ሰው ናቸው፤ እናቱ ደግሞ የቤት እመቤት። መጠሪያ 
ስሙ ትንሽ ለየት ይላል ''አጃዬ'' በምን አጋጣሚ ይህ 
ስም እንደወጣለት ሲናገር እርሱ በተወለደ ማግስት 
ወላጅ አባቱ የህንድ ፊልም በሚከታተሉበት ወቅት 
ከፊልሙ ተዋናይ ስም እንደሰጡት ይናገራል። 
ለቤተሰቡ የመጀመሪያ ልጅ ነው። ወጣት አጃዬ 
ማጆሬ ይባላል። ውልደቱ እና እድገቱ በደቡብ 
ብሔር ብሔረሰቦች እና ሕዝቦች ክልል ወላይታ ዞን 
አረካ ከተማ ነው።

 ከአንደኛ እስከ ስምንተኛ ብሎም ከዘጠነኛ እስከ 
አስራ ሁለተኛ ክፍል ያለውን የትምህርት ዕርከን 
በትውልድ ከተማው አረካ ተከታትሏል። በአሁኑ 
ሰዓት የከፍተኛ ደረጃ ትምህርቱን በመከታተል ላይ 
ይገኛል። በትምህርቱ መካከለኛ ከሚባሉ ተማሪዎች 
ውስጥ የሚመደብ እንደነበር ወጣት አጃዬ ይናገራል። 

ከልጅነቱ ጀምሮ የፈጠራ ሥራዎችን ይሰራ 
እንደነበር የሚነገረው ወጣት አጃዬ፤ የመጀመሪያ 
ደረጃ ተማሪ በነበረበት ወቅት ማለትም የሰባት እና 
የስምንት አመት ህፃን ሆኖ ሳለ በሽቦ መልክ የተሰሩ 
መኪኖችን በራሱ ሰርቶ ለጨዋታ ይገለገልባቸው 
እንደነበር እና ይህ ነገር ለምን በእጅ ይገፋል ብሎ 
በማሰብ ዕድሜው ከፍ እያለ ሲሄድ ባለአራት እግር 
ተሽከርካሪ መኪና ለመስራት እንደሞከረ የፈጠራ 
ባለሙያው ወጣት አጃዬ ይናገራል። የአንደኛ 
ደረጃ ተማሪ በነበረበት ወቅት ትራክተር፣ ድሮን 
እና ሌሎች መሳል የፈጠራ ሥራዎችን ለመስራት 
ይሞክር እንደነበርም ይገልፃል። በወቅቱ ቤተሰቦቹ 
በገንዘብ የመደገፍ አቅም ባይኖራቸውም በሀሳብ እና 
በሚያስፈልገው ነገር ሁሉ ከጎኑ ይቆሙ እንደነበር 
እና እስከ አሁንም ድረስ በተቻላቸው አቅም ሁሉ 
ድጋፍ እያደረጉለት ስለመሆኑ የፈጠራ ባለሙያ 
ይገልፃል።

ከሶስት ዓመት በፊት ማለትም 11ኛ ክፍል 
ተማሪ በነበረበት ወቅት በሊትር እስከ 40 ኪሎ 
ሜትር መጓዝ የምትችል እና (ከበቡሽ) የሚል 
ስያሜ የተሰጣት ተሽከርካሪ መሰራት መቻሉን 
የሚነገረው ወጣት አጃዬ ማጆር ይህንንም የወዳደቀ 
ብረታ ብረትን በመጠቀም ተሽከርካሪዋን መሥራት 
እንደቻለ ይናገራል፡፡ በወቅቱ የሳይንስ እና 
ቴክኖሎጂ ሚንስቴር ባደረገለት ድጋፍ የተሰራችው 
ተሽከርካሪዋ የባለ ሁለት እግር ተሽከርካሪ ሞተርን 
በመጠቀም የተሰራች ሲሆን ወደ ኋላ መሄድ 
እንድትችል (reverse gear) አድርጎ በማሻሻል 
መሥራቱን ይገልፃል።

ይህን የፈጠራ ሥራውን የቀድሞ ጠቅላይ 
ሚንስትር አቶ ኃይለማርያም ደሳለኝ የሚሠራበት 
ቦታ ድረስ በመሄድ እንደጎበኙት እና እንደበረታቱት 
ወጣት አጃዬ ተነግሯል። በወቅቱ ተሽከርካሪዋ አራት 
ኩንታል ክብደት ያላት እና እስከ 4 ሰዎች የመጫን 
አቅም ያላት እና በአንድ ሊትር እስከ 40 ኪሎ 
ሜትር መጓዝ እንደምትችልም ይነገራል። በዚህ 
የፈጠራ ሥራውም ከቀድሞ የሳይንስ እና ቴክኖሎጂ 
ሚንስትር ዶክተር ኢንጅነር ጌታሁን መኩሪያ እጅ 
ሽልማት ተቀብሏል። 

የመኪና ፈጠራ ሥራውን ባበረከተበት ወቅት 
ወጣት አጃዬ ማጆሬ ለወላይታ ሶዶ ዩኒቨርሲቲ 
መካኒካል ኢንጂነሪንግ ተማሪዎች በግል ጥረቱ 
የሰራውን የመኪና ሂደት እንዲሁም ተሞክሮውን 
አካፍሎ እንደነበር እና በቴክኖሎጂ ሽግግርና ስርጸት 
መስክ የተጀመሩ ተግባራትን አጠናክሮ በማስቀጠልና 
ልምድና ተሞክሮን ለማስፋፋት በተዘጋጀ መድረክ 
ላይ ልምዱን ለማካፈል ዕድሉን አግኝቶ እንደነበር 
ያስታውሳል። 

በዩኒቨርሲቲው ልምድ እና ዕውቀቱን ለማጋራት 
በተገኘበት ወቅት ከልጅነቱ ጀምሮ የሽቦ መኪና 
በመስራት ዝንባሌውን እያሳደገ መምጣቱን እና 

ምንም እንኳ ሥራውን ሲጀምር የተለያዩ ተግዳሮቶች 
አጋጥመውት የነበረ ቢሆንም ዛሬ ላይ ግን ህልሙን 
በማሳካት ደስተኛ ስለመሆኑ ይናገራል፡፡ በትጋት 
እስከ መጨረሻው ከለፉ ሰዎች ውጤታማ መሆን 
እንደሚችሉ መልዕክት ለማስተላለፍ ዕድል ያገኘበት 
መሆኑንም ይገልጻል፡፡

ወጣት አጃዬ የወላይታ ሶዶ ዩኒቨርሲቲ ለሙያው 
ማበረታቻ እና ሥራውንም አጠናክሮ እንዲያስቀጥል 
አስፈላጊው ድጋፍ ሁሉ እንዳደረገለት ከምስጋና 
ጭምር ይገልጻል፡፡ ብሎም ልምድ እና ተሞክሮውን 
እንዲያካፍልም ከተማሪዎች ጋር አብሮ እንዲሰራ 
ምቹ ሁኔታ መፍጠሩንም ያስረዳል፡፡  

ወጣት አጃዬ ሲናገር ማንኛውም ሰው ህልሙን 
እውን ለማድረግ ሌት ተቀን ቢሰራ አሸናፊ 
መሆን ይችላል የኢትዮጵያ ወጣቶች፣ ተማሪዎች 
ህልማቸውን ለመኖር ሁሌም ተግተው መሥራት 
እንዳለባቸው እና ‹‹እንደማይችሉ›› ለሚነግራቸውም  
ሰውም ሆነ ሁኔታ እጅ መስጠት እንደሌለባቸው 
የፈጠራ ባለሙያው ወጣት አጃዬ ይናገራል።

በቅርቡ ከአንድ ሚሊዮን ብር በላይ ግምት  
ያለው ሞተር ሳይክል ሰርቶ ከ2 መቶ ሺህ ብር በታች 
ለገበያ እየቀረበ ያለው የአረካ ከተማው ወጣት አጃዬ 
ያረጁ እና አነስተኛ ሲሲ ያላቸውን ሞተር ሳይክሎች 
ጠፍጥፎ ቅርጽ እና መጠናቸውን በማሳደግ ከፍተኛ 
ጉልበት እንዲኖራቸው አድርጎ በተለያየ መጠን 
ይሰራል። የወላይታ የቀድሞ ንጉሥ ስያሜ የተሰጣት 
('ኬቲኤም' ማለትም ካዎ ጦና ሞተርስ) የተባለ 
መጠሪያ ያላት ሞተር ሳይክል በራሱ ሰርቶ ለገበያ 
አቅርቧል። ተመሳሳይ ሞተር ከውጭ ተገዝቶ ሲገባ 
ከአንድ ሚሊዮን ብር በላይ ያወጣል የሚለው 
ወጣቱ እርሱ ግን ይህን ሞተር ሰርቶ ከ2 መቶ ሺህ 
ብር በታች ለገበያ ማቅረብ መቻሉን ይናገራል።  

ሞተር ሳይክሉ ረዥም ኪሎ ሜትር የመጓዝ 
አቅም ያለው ብቻ ሳይሆን በጣም አስቸጋሪ በሆነ 
መልክዓ ምድር ለመዝናናት፣ ለጤና ጣቢያዎች 
የትራንስፖርት አገልግሎት ለመስጠት፣ ለመከላከያ 
ሰራዊት እና መሰል አገልግሎቶችን አስቸጋሪ 
ሁኔታዎችን በማለፍ በቀላሉ አገልግሎት  ለመስጠት 
እና ተደራሽ ለማድረግ እንደሚያስችል ወጣት አጃዬ 
ይናገራል። የሞተሩ አገልግሎት ለሀገር አቋራጭ 
ተጓዥ ቱሪስቶች እና ለረዥም ኪሎ ሜትር ጉዞ 
አመቺ ተደርጎ የተሰራ ባለራይዳተር መሆኑ ልዩ 
እንደሚያደርገው ወጣት አጃዬ ይገልፃል።

ይህንን የፈጠራ ሥራ ለመሥራት ምን 
እንዳነሳሳው ወጣት አጃዬ ሲነገር ‹‹ትልቅ ሲሲ ያለው 
ሞተር ኢትዮጵያ ውስጥ ብዙም የለም›› እርሱ ለግል 
አገልግሎት ፈልጎ ለመግዛት ጥረት በሚያደርግበት 
ወቅት ያገለገለ ሞተር እንኳ አምስት መቶ እና ስድስት 
መቶ ሺህ ብር ዋጋቸው መሆኑን ሲያውቅ ''እንዲህ 
ውድ ከሆነ ባገኛውት ዕቃ እራሱን መሥራት አለብኝ 
፤የእኔንም ህልም መሳካት አለብኝ፤ ለወጣቱም ደግሞ 
አርአያ ለመሆን ሲል ሥራውን በትጋት ለመስራት 
እንደተነሳሳ ይናገራል፡፡ ‹‹ሞተር ሳይክል ይህን ያህል 

መወደድ እንደሌለበት ማሳየት አለብኝ'' በማለት 
ከሌላ ሞተር ባገኘው ኢንጂን ፈይበር ሻንሲውን 
በብረት በማድረግ እራሱን መሥራት እንደቻለ 
ተናግሯል። 

ይህን የፈጠራ ሥራውን የወላይታ ዞን ከፍተኛ 
አመራሮች በቅርቡ እንደጎበኙት እና በዞን እና በከተማ 
ደረጃ ለእርሱ የፈጠራ ሥራ የሚያግዙ ሁኔታዎችን 
ከማመቻቸት አንፃር ልዩ ትኩረት በመስጠት በሁለም 
ዘርፍ ለማገዝ ቃል እንደገቡላት የሚነገረው ወጣቱ፤ 
የዞኑ ከፍተኛ አመራሮች እስከ ሥራ ቦታ ድረስ 
መጥተው መጎብኘታቸው ለፈጠራ ሥራው ትልቅ 
አቅም እንደሚፈጥርለት እና በቀጣይ ለሥራው 
ማስፋፋት በሚያስፈልጉ ጉዳዮች የቅርብ ክትትልና 
ድጋፍ ለማድረግ ቃል መግባታቸው ተጨማሪ አቅም 
የሚፈጥርለት እንደሚሆን ይናገራል።  

ይህ የፈጠራ ሥራው የውጭ ምንዛሬ የሚያስቀር 
እና የሀገር በቀል ዕውቀትን በመጠቀም ቀጣይነት 
ያለው ሥራ ለመሥራት በር የሚከፍት መሆኑንም 
የ23 ዓመቱ ወጣት አጃዬ ይነገራል። የፈጠራ ሥራ 
እንደ ግኝት ለሀገር የሚጠቅም ሀብት ነው የሚለው 
ወጣት አጃዬ ፈጠራው ዋጋ የሚያጣው ሥራው ወደ 
መሬት መውረድ ሳይችል ሲቀር ነው ይላል። ይህንን 
በመለወጥ ወደ መሬት መውረድ ከተቻለ እና ወደ 
ምርት የሚገባበት ዕድል ከተፈጠረ ''እራሳችንን 
መለወጥ የማንችልበት ምክንያት እንደሌለ'' 
ይገልፃል።

የልጅነት ህልሜን ለመኖር ጥረት ሳደርግ 
ከሚገጥሙኝ ተግዳሮቶች አንዱ አንዳድ ግለሰቦች 
ነቀፋዊ አስተያየት ሲሰጡ ይደመጡም ነበር ብሏል 
ወጣት አጃዬ፤ በተለይም "ቻይና መኪና ይሰራል፣ 
አንተ መኪና ግፋ "የሚሉት ሰዎች አሁንም ድረስ 
የሚገርሙት እንደሆነ እሱ ግን ያንን ለመስማት ጆሮ 
እንዳልሰጠ ይናገራል።

ዘመኑ ሁሉንም ነገር በቀላሉ በእጃችን መገኘት 
የምንችልበት የቴክኖሎጂ ዘመን ነው የሚለው 
ወጣት አጃዬ የማይቻል ነገር የለም ይላል፤ ‹‹ገንዘብ 

              ሞተር ሳይክል አምራቹ የ23 ዓመቱ ወጣት

የለኝም››፤ ‹‹የሚያግዘኝ ሰው የለኝም›› በማለት 
የተቀመጡ ወጣቶች አሉ፡፡ሆኖም  ዕውቀት ካለ ባለን 
ግብዓት ብቻ ከቀላል ነገር በመጀመር አስደማሚ 
ፈጠራዎችን ለሀገገር ብሎም ለዓለም ማቅረብ 
እንደሚቻል ያስረዳል፡፡ ‹‹ወጣቶች ለመሥራት  
ለፈጠራ ስራ ዝግጁ መሆን አለባቸው›› ወጣቶች 
በያሉበት መንቃትና እራሳቸውን ብሎም ሀገራቸውን 
ለመለወጥ ዝግጁ መሆን እንደሚገባቸው ምልዕክቱን 
አስተላልፏል፡፡  

ወጣቶች ለዓላማቸው መሳካት መክፈል 
ያለባቸውን መስዋዕትነት ሁሉ መክፈል አለባቸው፤ 
የነገው ራዕያቸውን ከግብ ለመድረስ ቀን እና ሌሊት 
ሳይሉ እና ተስፋ ሳይቆርጡ መትጋት እንደሚገባቸው 
እና ብዙ ጠልፈው ለመጣል ከፊት የሚቀድሙ 
መሰናክሎች ቢኖሩም ነገን አሻግሮ መመልከት 
እንዳለባቸው መልዕክቱን ያስተላልፋል።

መንግስት በየአካባቢው እንደ እርሱ አይነት 
የፈጠራ ተስጥኦ ያላቸው ህፃናት እና ወጣቶች 
ማበረታታትና ሥራቸውን ማጎልበት የሚችሉባቸው 
ማዕከላትን ቢያስፋፋ ኢትዮጵያ በቀላሉ በፈጠራ 
በተካኑ ወጣቶች እንደምትሞላ ያለውን ተስፋ 
አካፍሏል፡፡ 

የወደፊት ህልሙን ሲናገርም የገንዘብ አቅሙን 
አደራጅቶ አስፈላጊውን ግብዓት በማሟላት በስፋት 
ለመሥራት ውጥን እንዳለው እና በፈጠራ ሥራ ብዙ 
ችግር ፈቺ የሆኑ ነገሮችን መሥራት እንደሚፈለግ 
ይገልፃል፣ ለዜጎች የሥራ ዕድል በመፍጠር 
ሥራአጥነት ለመቀነስ እንደሚሰራ እና ከውጭ 
የሚገቡ ዕቃዎችን በሀገር ውስጥ ተክቶ ለመሥራት 
ከፍ ሲልም ደግሞ ወደ ውጭ በመላክ እራሱንም 
ሀገሩንም መጥቀም እንደሚፈልግ ተነግሯል። 
በመኪና እና ሞተር እቃዎች ማምረትና መገጣጠም 
ዘርፍ የተሰማሩ ድርጅቶች አብረውት  እንዲሰሩም 
ጥሪውን አቅርቧል፡፡

ወጣት አጃዬ ከልጅነቱ ጀምሮ በሥራው ሁሉ 
ከጎኑ ሆነው ያበረታቱትን ቤተሰቦቹን፣ የአካባቢውን 
ማህበረሰብ እና ጓደኞቹን አመስግኗል፡፡

የወላይታ የቀድሞ ንጉሥ ስያሜ የተሰጣት 
('ኬቲኤም' ማለትም ካዎ ጦና ሞተርስ) 

የተባለ መጠሪያ ያላት ሞተር ሳይክል በራሱ 
ሰርቶ ለገበያ አቅርቧል። ተመሳሳይ ሞተር 

ከውጭ ተገዝቶ ሲገባ ከአንድ ሚሊዮን ብር 
በላይ ያወጣል የሚለው ወጣቱ እርሱ ግን 

ይህን ሞተር ሰርቶ ከ2 መቶ ሺህ ብር በታች 
ለገበያ ማቅረብ መቻሉን ይናገራል

ወጣት አጃዬ ማጆሬ፣

የምድር በረከት
የከበሩ ማዕድናትን እሴት ጨምሮ ለውጭ ገበያ

የምድር በረከት ከሆኑ አያሌ ማዕድናት መካከል 
የከበሩ ድንጋዮች ይገኙበታል፡፡  እነዚህ የከበሩ 
ድንጋዮች ወይም ማዕድናት ከሚገኙባቸው አካባቢዎች 
መካከል የአማራ ብሔራዊ ክልላዊ መንግሥት 
ይጠቀሳል። በክልሉ በተለይ በደቡብ ወሎ ዞን ደላንታ 
ወረዳ የሚገኘው የኦፓል ማዕድን እዚህ ላይ ሊጠቀስ 
ይገባዋል። ከዚህ አካባቢ የሚመረተው የኦፓል ማዕድን 
ለበርካታ የአካባቢው ነዋሪዎች የኑሮ መሰረት ከመሆኑም 
ባሻገር የውጭ ምንዛሬም እያሰገኘ ነው፡፡ 

የክልሉ ዋግ ህምራ ዞን ሰቆጣ አካባቢውም ሌላው 
በከበረ ድንጋይ ማዕድኑ የሚታወቅ ሆኗል፡፡ የአካባቢው 
ነዋሪዎች በአካባቢው የሚገኙ የተለያዩ የከበሩ 
ማዕድናትን አውጥተው በማልማት ተጠቃሚ እየሆኑ 
እንደሚገኙ ይገልጻሉ፡፡ ይሁንና በአካባቢው ያለውን 
ይህን እምቅ የማዕድን ሃብት አሟጠው መጠቀም 
እንዳልቻሉም ነው ነዋሪዎቹ የሚናገሩት፡፡   

በዋግ ህምራ ዞን ሰቆጣ አካባቢ ከሚገኙ የከበሩ 
ድንጋዮችን ቆርጠውና አስውበው ለገበያ ከሚያቀርቡ 
ባለሙያዎች መካከል አቶ ዮሀንስ ጌታሁን አንዱ ነው። 
አቶ ዮሀንስ የከበሩ ድንጋዮችን የመቁረጥና የማስዋብ 
ሥራን መተዳደሪያው ካደረገው ቆይቷል፡፡ ማዕድናቱን 
ወደ ተለያዩ ጌጣ ጌጦች ቀይሮ ለገበያ የሚያቀርብ ሲሆን፤ 
ምርቶቹም ጃስፐር፣ ሞስአጌት፣ ኦፓልና ኦፕስድያ 
በመባል እንደሚታወቁ ይገልጻል፡፡ ጌጣ ጌጦቹ በብር 
ታቅፈው የሚሠሩና በብር ሳይታቀፉ የሚሠሩ ሲሆኑ፣ 
አገልግሎታቸውም ለአንገት፣ ለጆሮ፣ ለእጅና ለተለያዩ 
አካላት ጌጣጌጥነት የሚውሉ ናቸው፡፡ 

የከበሩ ድንጋዮቹ በመሬት የላይኛው ክፍል በቀላሉ 
እንደሚገኙ አቶ ዮሀንስ ይናገራል፡፡ በተለይም በወንዞች 
አካባቢ በቀላሉ እንደሚገኙ ጠቅሶ፤ መሬት ተቆፍሮ 
የሚገኙ ማዕድናት እንዳሉም ይገልጻል፡፡ ከእነዚህም 
መካከል ኦፓል አንዱ እንደሆነም ጠቅሶ፣ ሌሎች በርካታ 
የከበሩ ድንጋዮች በአካባቢው ስለመኖራቸውም ነው 
የሚናገረው፡፡

እንደ አጌትና ጃስፐር የመሳሰሉ በቀላሉ ከመሬት 
የላይኛው ክፍል የሚገኙትን ማዕድናት በሚፈለገው 
ቅርጽ አልምቶ የሚጠቀመው አቶ ዮሀንስ፤ ድንጋዩ 
በቅድሚያ የሚቆራረጥና ተውቦ ለገበያ የሚቀርብ 
መሆኑን ነው ያብራራል፡፡ የአካባቢው ወጣቶች 
በዘርፉ ስልጠና ሳያገኙ በልምድ ሲሰሩ መቆየታቸውን 
በማስታወስ ከቅርብ ጊዜ ወዲህ ግን በዘርፉ  ስልጠና 
ማግኘት በመቻላቸው ከዚህ ቀደም ከሚሠሩት በተሻለ 
መንገድ እሴት ጨምረው እየሠሩ እንደሆነ አስረድቷል፡፡ 

በአማራ ክልል ከሚገኘው ሜዳ ከተባለ ግብረ ሰናይ 
ድርጅት መሰረታዊ የጌጣ ጌጥና ተጨማሪ የጌጣጌጥ 
ማምረት ስልጠና ማግኘት የቻሉት ጌጣ ጌጦችን 
በተሻለ ጥራትና ዲዛይን በመሥራት ተጠቃሚ መሆን 
መቻላቸውንም ይገልጻል፡፡

የዋግ ህምራ ዞን በበኩሉ የከበሩ ድንጋዮቹ ያሉበትን 
አካባቢ በጥናት መለየት እንዲቻል ድጋፍና ክትትል 
በማድረግ እገዛ እያደረገላቸው መሆኑንም አቶ ዮሀንስ 
ጠቅሶ፤ ባገኘው ስልጠና የተለያዩ ጌጣ ጌጦችን አልምቶ 
ለገበያ ማቅረብ መቻሉን አስታውቋል፡፡ ለሶስት ሰዎችም 
የሥራ ዕድል መፍጠር መቻሉን ነው ያመለከተው፡፡  

እሱ እንደሚለው፤ አብዛኛው የአካባቢው ሰው 
ከብር በተሠሩ ጌጣጌጦች የሚጠቀም በመሆኑ ከከበሩ 
ድንጋዮች የሚዘጋጁ ጌጣ ጌጦችን ብዙ አይፈልጋቸውም። 
ይህም ጌጣ ጌጦቹ በሀገር ውስጥ ብዙ ገበያ የማያገኙ 
እንደሆነ ያመለክታል፡፡ 

አቶ ዮሀንስ በአገር ውስጥ በከበሩ ማዕድናት 
የሚያጌጥ ሰው መመልከት ብዙም የተለመደ 
እንዳልሆነም ይናገራል፡፡ እነዚህን የከበሩ ድንጋዮች 
ማህበረሰቡ መጠቀም እንዲችል ከብር ጋር ቀላቅሎ 
በመስራት ብርና ወርቅ ቤቶች ውስጥ ለመሸጥ ጥረት 
እያደረገ መሆኑን ይገልጻል፡፡  

በአገሪቱ የተለያዩ አካባቢዎች የሚገኙ የከበሩ 
ድንጋዮች ስለመኖራቸው በስፋት እንደሚነገር 
የሚጠቅሰው አቶ ዮሀንስ፤ ይሁንና ይህን የማዕድን ሀብት 
በሚገባ መጠቀም እንዳልተቻለ ነው ያመለከተው። 
ለአብነትም በአማራ ክልል ብቻ የሚገኘው የወሎ 
ደላንታ ኦፓል ተወዳዳሪ እንደማይገኝለት በመጥቀስ፣ 
የከበሩ ድንጋዮቹን አልምቶ የሚጠቀመው ሰው ግን 
እጅግ በጣም አነስተኛ እንደሆነ ያመለክታል፡፡ በዚህ 
ላይ በስፋት ቢሠራበት ብዙ የሥራ ዕድል መፍጠር 

እንደሚቻልም ይጠቁማል፡፡
የማዕድን ሃብቱ ገና አልተነካም የሚለው አቶ 

ዮሀንስ፤ በአማራ ክልል ከሚገኘውና በከፊል ከከበሩ 
ድንጋዮች በተጨማሪ በደቡብ ክልል፣ በኦሮሚያ 
ክልልና በሰሜኑ የአገሪቷ አካባቢዎች እንደ ሳፋየር፣ ሩቢ 
ኢምራልድና ሌሎችም እጅግ ውድ የሆኑ ማዕድናት 
እንደሚገኙ አቶ ዮሀንስ ጠቁሟል፡፡ እነዚህ ማዕድናት 
በዶላር እንደሚሸጡ በመጥቀስ፣ ማዕድናቱን በስፋት 
አልምቶ አገሪቷ ከዘርፉ የውጭ ምንዛሪ ተጠቃሚ 
መሆን እንድትችል ትኩረት እንዲሰጥ መልዕክቱን 
አስተላልፏል።

ኦፓል የተሰኘውን የከበረ ድንጋይ አልምቶ በመሸጥ 
የሚተዳደረው አቶ አከለ አባተ  በበኩሉ ኦፓሉን 
ከአምራቾች በመረከብ እሴት ጨምሮና አለስልሶ 
ነው ለገበያ የሚያቀርበው፡፡ ኦፓልን አስመልክቶ አቶ 
ዮሀንስ ያነሳውን ሃሳብ የሚጋራው አቶ አከለ፤ በደቡብ 
ወሎ ደላንታ ወረዳ የተለያዩ የከበሩ ድንጋዮች ከመሬቱ 
የላይኛው ክፍል በቀላሉ እንደሚገኙ ይገልጻል፡፡ ኦፓል 
ግን  በብዙ ልፋትና ድካም ተቆፍሮ እንደሚገኝ ነው 
ያስረዳው፡፡

እንደ እሱ ገለጻ፤ ኦፓል በአካባቢው በስፋት የሚገኝ 
ቢሆንም፣ የአካባቢው ማህበረሰብ ሃብቱን በሚገባው 
ልክ እየተጠቀመበት አይደለም፡፡ ለዚህም ዋናው 
ምክንያት ለዘርፉ ትኩረት አለመሰጠቱ ነው፡፡ በዚህ 
የተነሳ የአካባቢው ማህበረሰብ የማዕድን ሃብቱን አልምቶ 
መጠቀም አልቻለም፡፡ ለዚህም ከመንግሥት አካላት 
የሚደረግ ድጋፍና ክትትል ካለመኖሩም በላይ በብዙ 
ድካምና ልፋት የተዘጋጀው ማዕድን ለገበያ የሚቀርብበት 
መንገድም አልሚውን ተጠቃሚ እያደረገ አይደለም፡፡ 
ከአልሚው በበለጠ ተጠቃሚው ደላላው ነው፡፡ 

የከበሩ ድንጋዮችን ከመሬት ውስጥ በማውጣት ሥራ 
ላይ የተሰማሩት ቆፋሪዎች የልፋታቸውን ያህል ተጠቃሚ 
ናቸው ማለት እንደማይቻልም አቶ ታከለ ጠቅሶ፤ 
ለዚህም ምክንያቱ የገበያ ሰንሰለቱ መርዘሙ መሆኑን 
ተናግሯል፡፡ ማዕድናቱን ከቆፋሪዎቹ በቀጥታ የሚቀበሉት 
አዘዋዋሪዎች ግን የከበሩ ድንጋዮቹ ገና ከመሬት 
እንደወጡ ምንም አይነት እሴት ሳይጨምሩባቸው ለገበያ 
እንደሚያቀርቡም ነው ያመለከተው፡፡ ከአዘዋዋሪዎቹ 
ተቀብለው እሴት በመጨመር ወደ ገበያ የሚያቀርቡት 
ደግሞ እንደ አቶ ታከለ ያሉ ሌሎች አልሚዎች እንደሆኑ 
ነው ያስረዳው፡፡

ከመሬት ተቆፍሮ የወጣውን ኦፓል ቆርጦ፣ በተለያየ 
ቅርጽ አዘጋጅቶና አስውቦ ለገበያ ለማቅረብ መቁረጫና 
የተለያዩ ማሽኖች እንደሚያስፈልጉ ጠቅሶ፣ በአሁኑ 
ወቅት ዊል የተባሉትን በማሽን ውስጥ የሚሽከረከሩ 
አላቂ መቁረጫዎችን ማግኘት እንዳልተቻለ ተናግሯል። 
ማዕድናቱ በዚህ መንገድ ካልተዘጋጁ መልካቸው 
የማያምርና ጥሩ ዋጋ ማውጣት የማይችሉ እንደሆኑም 
አመላክቷል፡፡

አቶ ታከለ እንደተናገረው፤ የክልሉም ሆነ የፌዴራል 
መንግሥት ከማዕድን ሃብቱ መጠቀም እንዲችሉ በዘርፉ 
ለተሰማራው የአካባቢው ማህበረሰብ ድጋፍና ክትትል 
ማድረግ ይጠበቅባቸዋል፡፡ በተለይም በቁፋሮ ላይ 
የተሰማሩ አካላት መቆፈሪያው በፍጥነት ይጎዳባቸዋል፤ 
አፈር የሚያወጡበት መሳሪያም ያስፈልጋቸዋል። 
እነዚህንና ሌሎች ድጋፎችን መንግሥት ቢያደርግ 
ከዘርፉ አሁን ከሚገኘው በበለጠ ገቢ ማግኘት ይቻላል። 
የአካባቢው ማህበረሰብ የሚያርሰው መሬት የለውም፤ 
በማዕድን ልማት ብቻ የሚተዳደር ነው፡፡ 

ሚዳ የተሰኘው ግብረ ሰናይ ድርጅት የከበሩ 
የጌጣ ጌጥ ማዕድናት ስልጠና አስተባባሪ አቶ አደራው 
ዳኘው እንዳሉት፤ ድርጅቱ ከ60 በላይ ከሆኑ አገራት 
ጋር ይሰራል፡፡ የ70 ዓመት ልምድ ያለው ሲሆን፤ 
መቀመጫውም በካናዳና አሜሪካ ነው፡፡ ኢትዮጵያ 
ውስጥ በአማራ ክልል ብቻ ይሰራል፡፡ 

ድርጅቱ በአማራ ክልል ከሚሰራቸው ሥራዎች 
መካከልም አንደኛው የከበሩ ማዕድናት ያሉበት አካባቢ 
የሚኖረው ህብረተሰብ በከበሩ ማዕድናት የሚሠሩ 
ጌጣ ጌጦች የእሴት ሰንሰለቱን ጠብቀው እንዲያለሙ 
ያደርጋል፡፡ ሌላኛው ሩዝ ከማምረት ጀምሮ በገበያ 
ትስስርም እንዲሁ በአትክልትና ፍራፍሬ የሚሠራ 
ድርጅት ነው፡፡

 ለድርጅቱ የፋይናንስ ድጋፍ የሚያደርገው ሚዳ 
የተሰኘው የካናዳ ድርጅት በአማራ ክልል ሥራውን 
ከጀመረ ስድስት ዓመታትን ማስቆጠሩንም ተናግረዋል። 
በአካባቢው የሚገኙ ዜጎች ማዕድናቱን አልምተው 
መጠቀም እንዲችሉ ድርጅቱ ከፍተኛ እገዛ እያደረገ 
መሆኑንም ተናግረዋል፡፡

አስተባባሪው እንደሚሉት፤ በአማራ ክልል በስፋት 
የሚገኙ የከበሩ ማዕድናትን በማልማት በኩል ሰፊ 
ትኩረት ሰጥቶ የሚሰራው ሚዳ ፕሮጀክት፤  ህብረተሰቡ 
በአካባቢው የሚገኙ ማዕድናትን አውጥቶና አልምቶ ወደ 
ለውጭ ገበያ እንዲያቀርብ ሰፊ ሥራ እየሠራ ይገኛል፡፡ 
በመላው ኢትዮጵያ 60 የሚደርሱ የከበሩ ማዕድናት 
የሚገኙ ሲሆን፤ ከእነዚህም መካከል በአማራ ክልል 
በስፋት የሚገኘውን ኦፓልን ጨምሮ ሌሎች በከፊል 
የከበሩ ማዕድናት አልምተው ለውጭ ገበያ የሚያቀርቡም 
አሉ፡፡ 

ፕሮጀክቱ በክልሉ በዋነኛነት እየሠራ ያለው በዘርፉ 
የሥራ ዕድል በመፍጠር ላይ ነው፡፡ ለዚህም በከበሩ 
ማዕድናት ላይ እሴት መጨመር ይኖርበታል፡፡  ምርቱ 
ከመሬት እንደወጣ ምንም እሴት ሳይጨመርበት ማለትም 
ሳይቆራረጥና ሳይዋብ ለውጭ ገበያ ቢቀርብ የተወሰነ 
የውጭ ምንዛሪ ማስገኘት ቢችልም፣ የሥራ ዕድል 
መፍጠር ግን አይችልም፡፡ የውጭ ምንዛሬውም ቢሆን 

እሴት ተጨምሮበት እንደሚላከው አጥጋቢ አይደለም። 
እሴት በመጨመር ሂደት ውስጥ ከሚፈጠረው የሥራ 
ዕድል በተጨማሪ እሴት ተጨምሮበት የሚላከው 
ጌጣጌጥ በጥሬው ከሚላከው ይልቅ ከፍተኛ መጠን 
ያለው የውጭ ምንዛሪ ያስገኛል፡፡ 

ድርጅቱ በዋነኛነት ትኩረት አድርጎ የሚሠራው 
የሥራ ዕድል ኢትዮጵያ ውስጥ መፈጠርና ቴክኖሎጂው 
ማደግ አለበት በሚል ተናግረዋል፡፡ የከበሩ ድንጋዮቹን 
ለመቁረጥና ለማስዋብ የሚያገለግሉ መሳሪያዎችን 
ድጋፍ በማድረግ ስልጠና በመስጠት ከማዕድን ሃብቱ 
መጠቀም እንዲቻል ሰፊ ሥራ መስራቱንም አስተባባሪው 
ይገልጻሉ፡፡ በክልሉ በዘርፉ የተሰማሩ ኢንተርፕራይዞች 
ከ10 የማይበልጡ እንደነበሩ ያስታወሱት አስተባባሪው፤ 
በአሁኑ ወቅት በሚዳ ፕሮጀክት ብቻ የሚደገፉ ከ125 
የሚበልጡ ኢንተርፕራይዞች እንዳሉ ነው ያመላከቱት፡፡ 

እነዚህ ኢንተርፕራይዞች ማሽን ገዝተው የከበሩ 
ድንጋዮቹን በመቁረጥና በማስዋብ ሥራ ተሰማርተው 
ለሌሎችም የሥራ እድል መፍጠር መቻላቸውን 
ጠቅሰው፣ የተለያዩ ጌጣ ጌጦችን አምርተው ለገበያ 
በማቅረብ ተጠቃሚ መሆን ችለዋል ሲሉም ይገልጻሉ። 
በአሁኑ ወቅት የአካባቢው ማህበረሰብ በተለይም 
እህቶችና እናቶች ጌጣ ጌጦቹን ከሀገር ባህል አልባሳት ጋር 
መጠቀም መጀመራቸውንም ጠቅሰው፣ ይህን ተከትሎም 
የጌጣጌጥ ምርቱ ከውጭ ገበያ ባለፈ በአገር ውስጥ 
ገበያም እየተለመደ እንደመጣ ነው ያመለከቱት፡፡ 

ድርጅቱ ከክልሉ መንግሥት ጋር እንደሚሠራ 
የጠቀሱት አስተባባሪው፤ መንግሥት ኢንተርፕራይዞችን 
በመደገፍ፣ ቴክኖሎጂ እንዲያገኙ በማድረግ፣ የአካባቢው 
ማህበረሰብም የሥራ ዕድል እንዲፈጠርለት እና በዋነኛነት 
የማዕድን ሃብቱ እሴት ተጨምሮበት እንዲወጣ ቢያደርግ 
በውጭ ምንዛሪ ግኝቱም ሆነ በሥራ እድል ፈጠራው 
የበለጠ ተጠቃሚ መሆን እንደሚቻል አስታውቀዋል፡፡ 

በአሁኑ ወቅት በአገሪቱ ከፍተኛ ቁጥር ያለው የተማረ 
የሰው ኃይል እየወጣ መሆኑን የጠቀሱት አስተባባሪው፤ 
ይህ የተማረ ዜጋ የሥራ እድል ከሚያገኝበት መንገድ 
አንዱ የማዕድን ዘርፍ እንደሆነም ጠቁመዋል፡፡ 
በተለይም የጌጣ ጌጥ ሥራ ሰፊ የሥራ ዕድል እንደሚፈጥር 
አስታውቀዋል፡፡

ድርጅቱ ከቆፋሪዎች ጀምሮ ድጋፍ የሚያደርግ 
መሆኑን የጠቀሱት አስተባባሪው፤ በዋናነት እሴት 
በመጨመር የከበሩ ድንጋዮችን ቆርጠውና አስውበው 
ለገበያ እንዲያቀርቡ ስልጠና በመስጠት ይደግፋል። 
ለዚህም የመንግሥት ተቋማት ከድርጅቱ ጋር በጋራ 
የሚሠሩ ሲሆን ስልጠና በመስጠት የቴክኒክና ሙያ 
መምህራን ይሳተፋሉ፡፡ ስልጠና ያገኙትም  መቁረጫ 
ማሽን ተጠቅመው የተለያዩ ጌጣ ጌጦችን ማምረት 
እንዲችሉ ድጋፍ ያደርጋል፤ ከድጋፉ አንዱና ዋነኛው 
መቁረጫ ማሽን እንዲኖራቸው ማድረግ ሲሆን ማሽኑን 
መግዛት እንዲችሉ ከፋይናንስ ተቋማት ጋር በጋራ 
ይሠራል፡፡

ድርጅቱ የማዕድን ሃብቱን ለኢትዮጵያውያን 
በማስተዋወቅ ረገድም ሰፊ ሥራ እየሠራ መሆኑን 
የጠቀሱት አስተባባሪው ከአማራ ክልል መገናኛ 
ብዙሃን ጋርም እንደሚሠራ አመልክተዋል፡፡ የተለያዩ 
ፕሮግራሞችን በመሥራት ማህበረሰቡ ስለማዕድን ሃብት 
ዕውቀትና ግንዛቤ እንዲኖረው እንዲሁም ምርቶቹ 
በየትኞቹ አካባቢዎች እንደሚገኙ  ጭምር የሚያመላክት 
ሲሆን፤ ማዕድኑን አልምቶ መጠቀም የሚቻልና የማዕድን 
ሃብቱ ያለውን ጠቀሜታ በማስረዳት ሰፊ ሥራ ይሰራል። 
ለዚህም ኢንተርፕራይዞቹ በዋናነት ተሳታፊ ሲሆኑ፤ 
ይህም የማዕድን ሃብቱን ኢትዮጵያውያን በሰፊው 
እንዲያውቁትና የሀገር ውስጥ ገበያ እንዲፈጠር ያደርጋል 
ነው ያሉት፡፡  

የማዕድን ሃብቱ በሀገር ውስጥ በስፋት ሲተዋወቅና 
ገበያው ሲፈጠር በርካታ ኢንተርፕራይዞች የከበሩ 
ድንጋዮችን እየቆረጡና እያስዋቡ መጠቀም ይችላሉ። 
ቱሪስቱም ሲመጣ ተቆርጦና ተውቦ የተዘጋጀውን 
በመግዛት ከፍተኛ ገቢ በሀገር ውስጥ እንዲገኝ ያደርጋል። 
‹‹የማዕድን ሃብቱ እሴት ሳይጨመርበት በአብዛኛው 
ህንድ፣ ቻይና አሜሪካ ይላካል›› ያሉት አስተባባሪው፣ 
የከበሩ ድንጋዮች እሴት ሳይጨመርባቸው ከሀገር ሲወጡ 
የሚያስገኙት ገቢ አነስተኛ መሆኑን አስታውቀዋል፡፡ 
እሴት ጭመራ ላይ በስፋት መሠራት በዘርፉ ሰፊ የሥራ 
ዕድል መፈጠር፣ የውጭ ምንዛሬ ማግኘት እንደሚቻል 
ተናግረዋል፡፡  

እሴት በመጨመር 

ሂደት ውስጥ 

ከሚፈጠረው የሥራ 

ዕድል በተጨማሪ እሴት 

ተጨምሮበት የሚላከው 

ጌጣጌጥ በጥሬው ከሚላከው 

ይልቅ ከፍተኛ መጠን ያለው 

የውጭ ምንዛሪ ያስገኛል

ዓለም አቀፍ 

መዝናኛ

የብዕር ጠብታ  

በትረ ሙሴ (መልከ ኢትዮጵ)

    አንበሳ አውቶብስ ውስጥ ቁጭ ብየ ወደ 
ሥራ እየሄድኩ ነው። እንደእኔ በአንበሳ አውቶብስ 
የተመላለሰ ሰው በአዲስ አበባ ምድር አለ አልልም። 
እንዴትም ብኖር የዚህን አውቶብስ ውለታ 
እንደማልከፍለው አውቃለሁ።

ቅዳሜም አላርፍም። እረፍቴ አንድ እሁድ ናት 
እሷንም ለብዙ ነገር ነው የማብቃቃት። እንደዛም ሆኖ 
በቅታኝ አታውቅም። ከዛኛው እሁድ ወደዚኛው 
እሁድ የተሸጋገሩ በርካታ ጉዳዮች አሉኝ። ከነገ 
ወደሚመጣው እሁድም የማሻግራቸው አሉ። ባስ 
ውስጥ ሆኜ አስባለሁ። ስለትናንት ስለዛሬ ስለነገ።

አውቶብሱ ውስጥ ብዙ አይነት ድምጾች 
ይሰማሉ። የማለዳ ድባብ ለሁሉም አንድ አይነት 
አይደለም። ደልቶት የነቃ አለ፣ ግድ ሆኖበት የተነሳ፣ 
የጣመ በልቶ የሚያዛጋ፣ ባዶ ሆዱን የሚያቅራራ 
የማለዳ መልክ ብዙ አይነት ነው። ፊቱን እሬት 
እንደጠጣ ሰው አጎምዝዞ፣ ውሃ ባልነካው እዳሪ ፊት 
አጠገብህ መጥቶ የሚሰነፍጥ ትንፋሹን የሚያጋራህ 
አለ። ምን የመሰለ ቀን ሙሉ የሚታወስ ውብ 
ጠረኗን ይዛ፣ መንገጭላዋ ስር ከሚላመጥ ማስቲካዋ 
ጋር ጎንህ ቆማ የምትታከክህ ውብ አይናማ 
አትጠፋም። መቆሚያ ያጣ እግሩን እግርህ ላይ 
አነባብሮ ፍቅረኛህን ልታገኝበት በሌለ ኑሮ ውድነት 
ሰላሳ ብር አውጥተህ ያስጠረከውን የክት ጫማህን 
አቆሽሾ ቀን ሙሉ እንድትነጫነጭ የሚያደርግህም 
አለ። በሰበቡ ልትወዳጅህ አስባ መላወሻ ያጣች 
በመምሰል አንገትህ ውስጥ ሰምጣ በውብ ትንፋሿ 
የምታሞቅህ የአዲስ አበባ ልጃገረድ አትጠፋም። 
መንገድህን የሎጥ የምታደርግልህ ሳዱላ። በዛው 

ልክ ‹ምን ያጋፋሃል፣ ኧረ እግሬን ረገጥከኝ፣ ኪሴ 
ሊገባ ነው እንዴ? የሚሉ አዛውንትና ወጣት የቁጣና 
የእርግማን ድምጾች የአውቶብስ ውስጥ ትዝታዎቼ 
ናቸው።

አውቶብስ ውስጥ በልጋግ ያጌጠ እድፋም ፊት 
ማየት አዲስ ነገር አይደለም። አይኖቹን በቢጫ 
በአይናር ቀልሞ፣ የአፉን ግራና ቀኝ በለሀጭ 
አትሞ፣ አምስት መቶ ሜትር የሚሰነፍጥ የአፍ 
ሽታውን አውቶብሱ ውስጥ ላሉ ሁሉ የሚያዳርስ 
አይጠፋም። ያን ፊት እና ያን ጠዋት የሚያስረሳ 
የቆንጆ ሴት ውብ ፈገግታም እጣ ፈንታህ ነው። 
የሆነው ሆኖ.. አንበሳ አውቶብስ በኑሮ ውድነት 
ብቻውን ለሚያወራው ለአዲስ አበቤ ህዝብ 
ባለውለታው ነው።

 የታደለ አጠገቡ ካለ ሰው ጋር ያወራል። 
ያልታደለ ከራሱ ጋር እያወጋ እስከሚሄድበት 
ይሄዳል። አንደበቱን ለጉሞ ከራሱም ከሌላውም 
ጋር የተኳረፈ ፊት ማየት አዲስ ነገር አይደለም። 
ኢትዮጵያን ነፍስ አበጅታ የምታያት አንበሳ 
አውቶብስ ውስጥ ነው። ሀብታሙ፣ ድሃው፣ 
የጎዳና ተዳዳሪው፣ የቸገረው ያልቸገረው የአንበሳ 
አውቶብስ ታሪክ አለው። የትም ያላገኘውን የቆንጆ 
ሴት ዳሌና አጎጤ ለመታከክ ከቤት መኪናው 
ይልቅ ግፊያ የበዛበትን አውቶብስ የሚመርጥ 
ሰው እንዳለ በልምዴ ያረጋገጥኩት እውነት 
ነው። መቆሚያ ጠፍቶ፣ አንዱ በአንዱ ላይ 
ተደርቦ ሥራ የሄድኩባቸው ቀኖች ብዙ ናቸው። 
አፍ ለአፍ ገጥመው አውቶብሱ ወዲያና ወዲህ 
ብሎ እስኪያሳስማቸው ድረስ የሚሆነውን በጸጋ 
የሚቀበሉ መንገደኞች ቤት ይቁጠራቸው። እኔን 
እንኳን ከስንቱ አሳስሞኛል። ብዙዎችን አስተዋውቆ 
ጎጆ እንዳላስወጣ ብዙዎቹንም አጋራቸው ፊት 

ከሌላ ሰው ጋር አሳስሞ ያፋታቸው አሉ። በዘመኔ 
ከሳምኩት ከንፈር ሁሉ ዛሬም ድረስ ጣዕሙ ከአፌ 
ያልተለየው የአንዲት ቆንጆ ልጅ ከንፈር ነው። የሆነ 
እለት በሞላ አውቶብስ ወደሥራ ስሄድ መንገድ 
ላይ ብዙ ሰዎች ተጫኑ። አንዲት እድሜዋ ሃያዎቹ 
ግድም የሚንቀዋለል መልከኛ ሴት ካለሁበት 
መጥታ ጉያዬ ውስጥ ውድቅ አለች። እጆቼን ዘርግቼ 
የአውቶብሱን ብረት ግራና ቀኝ ጨብጫለው። 
ደረቴ ለማቀፍ እንዲመች ሆኖ ተንጣሏል። እዛ 
ደረት ላይ አንዲት ቆንጆ ሴት ወደቀችበት። እጆቼ 
ስለተዘረጉ እንዲያቅፏት ሆነው ነበር። ጉያዬ ውስጥ 
ሆና እስኪበቃን ተሳሳምን። አለማፈሯ ዛሬም ድረስ 
ያስደንቀኛል። ሆን ብላ ለመሳም ጠዋት ነቅታ 
አውቶብስ የምትጠብቅ ነው የመሰለችኝ። በሌላ 
ቀን ደግሜ ልስማት ብጠብቃት ሳላገኛት ይሄው 
ስምንት ዓመታት ተቆጠሩ። ያ ከንፈር፣ ያ አጋጣሚ 
ትናንቴን ስገልጥ፣ አንበሳ አውቶብስን ሳስብ ፊቴ 
የሚደቀኑ የጉዞ ማስታወሻዎቼ ናቸው። 

በተቀመጥኩበት ሆኜ ተሳፋሪውን አስተው 
ላለሁ። ሁሉም በራሱ ዓለም ላይ በሃሳብ ተሳፍሯል። 
ይሄ የኑሮ ውድነት ያላሳበደው ሰው የለም አልኩ። 
እንደዛሬ ትክክል የሆነ ነገር አስቤ አላውቅም። 
እንደወረርሽኝ ያልገባበት የለም። ሰፈራችን ውስጥ 
ገብቶ አራት ጎረቤቶቼን ጨምሮ ሁለት ቡና 
አጣጪዎቼን ለብቻቸው እንዲያወሩ አድርጓል። 
እኔጋ መች እንደሚመጣ አላውቅም። የጎረቤቴን 
በር አንኳኩቶ እኔን እንደማይዘለኝ አውቃለው። 
እስኪመጣ መሳቅ ነው.. ህልም ተፈርቶ ሳይተኛ 
አይታደር..

አውቶብሱ ውስጥ አብዛኛው ወሬ ስለኑሮ 
ውድነት ነው። ለብቻቸውም ሆነ አብሯቸው 
ከተቀመጠ ሰው ጋር ለወሬ የተከፈቱ አፎች 

የአንበሳ አውቶብስ ትዝታዬ

አንድ የመንገደኞች አውሮፕላን የፊት ጎማ ሳይኖረው በሰው 
ላይ ጉዳት ሳይደርስ አረፈ

የሚያወሩት አንድ አይነት ወሬ ነው። ‹እንጀራ 20 
ብር ገባ›። ‹እሱን ትያለሽ! ዳቦ ባቅሙ ጨምሮ የለ? 
ሌላው ይቀጥላል። በተለያየ ፊት ላይ አንድ አይነት 
ሃሳብ ያረምማል። በሃሳብ መውረጃውን እየረሳ 
ያለቦታው የሚወርድ ብዙ ነበር። ሃሳቤን ከገራልኝ 
ብዬ ራሴን ወደሌላ ሃሳብ ልወስደው ታገልኩ። 
ከፊት ለፊቴ በቆሙት ሰዎች ላይ በተከፈተች ትንሽዬ 
ቀዳዳ አንድ አሮጊት ታዩኝ። አውቶብሱ ወዲያ 
ወዲህ ሲል ሰዎቹም አብረው ወዲያ ወዲህ ስለሚሉ 
ቀዳዳዋን እያሰፉና እያጠበቡ እየደፈኑም ከአሮጊቷ 
ሴት ጋር የነበረኝንት ቁርኝት ስጋት ላይ ጣሉብኝ። 
ባገኘሁት አጋጣሚ ሁሉ ሴትዮዋን አያታለሁ። 
እድሜያቸውን ገመትኩት.. ከሰባ ስምንት እስከ 
ሰማንያ ሶስት አደረስኩት። አውቶብሱ መናኛ 
መንገድ አገኘው መሰለኝ ወዲያ ብሎ ወዲህ ባለበት 
ቅጽበት ሰፍታ በጠበበችው ቀዳዳ የሴትዮዋን እጅ 
አየሁት። ውሽማ ፈላጊ ጌጥ የሚያስርበት መሀል 
ጣታቸው ላይ ቀለበት አየሁ። ሰፍቷቸው ይሆናል 
እንጂ መቼም በዚህ እድሜአቸው ባል እየደፈለጉ 
አይሆንም ስል ሌላ ሃሳብ አሰብኩ።

   አጠገባቸው መሆን አማረኝ። አጠገባቸው 
ብሆን የምጠይቃቸው የመጀመሪያ ጥያቄዬ ‹ጣትሽ 
ላይ ቀለበት አየሁ። ባል እየፈለግሽ ነው ወይስ? 
ብዬ ማቆም። ከወይስ በኋላ ያለውን ከእሳቸው 
የምሰማው ይሆን ነበር። እገምታለሁ የሆነ ነገር.. 
ጥያቄዬን ተከትሎ አዛውንት ፊታቸው የማን 
ደፋር ነው ብሎ ሲቀየመኝ። እገምታለሁ የሆነ 
ነገር.. አዛውንት ፊታቸው አይ የልጅ ነገር ብሎ ሳቅ 
ሲል። እገምታለው የሆነ ነገር በኑሮ ውድነቱ ሃሳብ 
ገብቷቸው ዝም ሲሉኝ። እገምታለሁ የሆነ ነገር..

መውረጃቸው ደርሶ ቀድመውኝ ወረዱ.. 
ከግምቴ ሌላ ሆነ። 

ከአንድ መቶ በላይ ሰዎችን አሳፍሮ ሲጓዝ የነበረው 
የአሜሪካው አየር መንገድ ዴልታ የመንገደኞች 
አውሮፕላን ለማረፍ የሚያገለግለው የፊተኛ የጎማው 
ክፍል ሳይኖረው ምንም ጉዳት ሳይደርስ ለማረፍ ቻለ። 
ምክንያቱ ባልተገለጸ ሁኔታ የፊት ጎማ ያልነበረው 
የመንገደኞች አውሮፕላን፣ በአሜሪካ ኖርዝ ካሮላይና 
ግዛት ውስጥ በሚገኘው ሻርለት-ዳግላስ ዓለም አቀፍ 
አየር ማረፊያ ረቡዕ ማረፉን አየር መንገዱ አሳውቋል።

አውሮፕላኑ 96 መንገደኞችን እና ተጨማሪ 
የበረራ ሠራተኞችን ይዞ የነበረ ሲሆን፣ በሚያርፍበት 
ጊዜ በማንም ላይ ምንም አይነት ጉዳት አለመድረሱም 
ተገልጿል። ይህ የአውሮፕላኑ የፊት ጎማ ክፍል 
አንድ አውሮፕላን በሚነሳበት፣ በሚያርፍበት፣ 
በሚንደረደርበት እና በሚቆምበት ጊዜ ጉዳት 
እንዳይደርስበት የሚደግፍ ዋነኛ ክፍል ነው።

የዴልታ አውሮፕላን የሆነው ቦይን 717 አውሮፕላን 
በረራውን አጠናቆ ለማረፍ አስፈላጊ የሆነው የፊተኛ 
ጎማው ሳይኖር ካረፈ በኋላ ባለበት እንዲቆም ተደርጎ፣ 
ሁሉም ተጓዦች እንዲወርዱ ተደርጓል። አውሮፕላኑ 
በአጠቃላይ 104 ሰዎችን ይዞ ረቡዕ ዕለት ከአትላንታ 
በመነሳት ነበር ወደ ሻርለት-ዳግላስ ዓለም አቀፍ አየር 
ማረፊያ የደረሰው።

ዴልታ አየር መንገድ ክስተቱን በማስመልከት 
ለቢቢሲ በሰጠው መግለጫ፣ ሁኔታውን “ያልተለመደ 
ክስተት” በማለት የአየር መንገዱ ሠራተኞች ባላቸው 
መጠነ ሰፊ ሥልጠና አማካይነት “በሰው ላይ ምንም 
አይነት ጉዳት ሳይደርስ አውሮፕላኑን ማሳረፍ ችለዋል” 
ብሏል።

“በአሁኑ ወቅት ዋነኛ ትኩረታችን የመንገደኞችን 
ሻንጣዎች ከአውሮፕላኑ ማውጣትን እና ወደ ቀጣይ 
የጉዞ መዳረሻቸው እንዲጓዙ ማድረግን ጨምሮ 
የደንበኞቻችንን ፍላጎት ማሟላት ነው” ብሏል ዴልታ 

አየር መንገድ። የአሜሪካ የመገናኛ ብዙኃን ላይ በቀረበ 
ከአየር ትራፊክ መቆጣጠሪያ ማዕከል የተገኘ የድምጽ 
ቅጂ ላይ፣ እክል ያጋጠመው በረራ 1092 የተባለው 
አውሮፕላን አብራሪ የፊት ጎማው ለማረፍ አስተማማኝ 
አለመሆኑን የሚገልጽ መልዕክት ሲያስተላልፍ 
ተሰምቷል።

ፓይለቱ ጨምሮም በአውሮፕላኑ ውስጥ 104 
ሰዎች እንዳሉ እንዲሁም ለ50 ደቂቃ አየር ላይ 
ለመቆየት የሚያስችለው ነዳጅ እንደያዘ እና በአደጋ ጊዜ 
ሁኔታ ለማረፍ እንደሚገደድ ለመቆጣጠሪያ ማዕከሉ 
አሳውቋል። አውሮፕላኑ ያረፈበት ሻርለት-ዳግላስ 
ዓለም አቀፍ አየር ማረፊያ በትዊተር ላይ ባሰራጨው 
መግለጫ፣ የዴልታ አውሮፕላን ባጋጠመው 
“በሜካኒካል ችግር ምክንያት” ያለበት የመንደርደሪያ 
ሜዳ ዝግ ሆኖ እንደሚቆይ ገልጿል።

   እስካሁን የአውሮፕላኑ የፊተኛ የጎማ ክፍል ምን 
እንዳጋጠመው እና በምን ምክንያት በቦታው ላይገኝ 
እንደቻለ የተገለጸ ነገር የለም ሲል ቢቢሲ ዘግቧል።

ፈረንሳይ የሚገኝ ፍርድ ቤት በዘር ማጥፋት ወንጀል 
በተከሰሰ አንድ የቀድሞ የሩዋንዳ ፖሊስ መኮንን ላይ 
የዕድሜ ልክ እሥራት ፈረደ። ሩዋንዳዊው የፖሊስ 
መኮንን ከሦስት አስርት ዓመታት በፊት በተፈጸመው 
የጅምላ ፍጅት ወቅት የዘር ማጥፋት እና በሰብዓዊነት ላይ 
ወንጀል መፈፀሙ ተረጋግጧል።

ፊሊፔ ሄትጌኪማና ወንጀሉን የፈፀመው በፈረንጆቹ 
1994 በሩዋንዳው የዘር ጭፍጨፋ ወቅት ነው። በወቅቱ 
የሁቱ ታጣቂዎች በመቶ ሺህ የሚቆጠሩ ቱትሲዎች እና 
ለዘብተኛ ሁቱዎችን መግደላቸው ይታወሳል። የፈረንሳይ 
ዐቃቤ ሕግ እንደሚለው ግለሰቡ እሱ ራሱ የሰዎችን ነብስ 
ከማጥፋቱም በላይ ሌሎች ግድያ እንዲፈፅሙ ያነሳሳ 
ነበር።

ፊሊፔ በጅምላ ግድያው ወቅት ኒያንዛ በተሰኘችው 
የደቡብ ሩዋንዳ አካባቢ የፖሊስ መኮንን ሆኖ ያገለግል 
ነበር። ነገር ግን የሩዋንዳ የዘር ማጥፋት ካቆመ በኋላ 
ወደ ፈረንሳይ አቅንቶ ለአስርታት ማንነቱ ደብቆ ሲኖር 
ቆይቷል።

ግለሰቡ ፈረንሳይ ከገባ በኋላ መጀመሪያ የስደተኛ 
ወረቀት አግኝቶ፤ ቀጥሎ ደግሞ ፊሊፔ ማኒዬ በተሰኘ 
ስም ዜግነት ተሰጥቶት ኖሯል። ፈረንሳይ ውስጥ ሳለ 
የአንድ ዩኒቨርሲቲ ጥበቃ ሆኖ ሲያገልግል ከቆየ በኋላ 
በአውሮፓውያኑ 2017 ወደ ካሜሩን ያቀናል።

    ሰውዬው ይህን ያደረገው አንድ ሰው እሱ ላይ 
ቅሬታ እንዳለው ድምፁን ካሰማ በኋላ ነው። ኤኤፍፒ 
የተባለው የፈረንሳይ ዜና ወኪል እንደዘገበው፣ ፊሊፔ 
በቁጥጥር ሥር የዋለው በካሜሩኗ ዋና ከተማ ያውንዴ 
ነው። ከዚያም ወደ ፈረንሳይ እንዲሄድ ተደርጎ የፍርድ 
ሂደቱን ሲከታተል ቆይቷል።

    በሩዋንዳው የዘር ማጥፋት ወንጀል ተሳታፊ ሆነው 
የተገኙ ግለቦች ፈረንሳይ ውስጥ ፍርድ ሲሰጣቸው ፊሊፔ 
አምስተኛው ነው። በሚቀጥለው ዓመት 30ኛ ዓመቱን 
የሚይዘው እና በ100 ቀናት ውስጥ 800 ሺህ ቱትሲዎች 
እና ለዘብተኛ ሁቱዎች የተገደሉበት የዘር ማጥፋት 
ወንጀል ተጠያቂዎች አሁን ድረስ ጉዳያቸው አለመዘጋቱን 
የዘገበው ቢቢሲ ነው።

የሩዋንዳ የቀድሞ ፖሊስ በዘር ማጥፋት ወንጀል ፈረንሳይ 
ውስጥ የዕድሜ ልክ እስራት ተፈረደበት

ስፖርት
ኢትዮጵያ የዓለም ቻምፒዮና ቡድኗን ይፋ አደረገች

የዓለም አትሌቲክስ ቻምፒዮና በመጪው ነሃሴ ወር 
አጋማሽ ላይ ይካሄዳል፡፡ ሃንጋሪ በመዲናዋ ቡዳፔስት 
በታሪኳ ትልቁን ውድድር ለመጀመሪያ ጊዜ የምታስተናግድ 
ሲሆን፤ ከመላው ዓለም 200 የሚሆኑ የሀገራት አትሌቶችን 
ለመቀበል ዝግጅቷን እያጠናቀቀች ትገኛለች፡፡ በሩጫ 
እና በሜዳ ተግባራት ውድድሮች አሉ የተባሉ ስኬታማና 
አዳዲስ ኮከብ  አትሌቶች የሚደምቁበት የውድድር 
መድረክ እንደመሆኑ በአትሌቲክስ ቤተሰቡ ከፍተኛ ግምት 
ይሰጠዋል፡፡ 

የዓለም ሀገራት ለዚህ ታላቅ የውድድር መድረክ 
አትሌቶቻቸውን ከወዲሁ ማዘጋጀት ጀምረዋል። 
በቻምፒዮናው ውጤታማ ይሆናሉ ተብለው ከሚጠበቁ 
ሀገራት አንዷ የሆነችው ኢትዮጵያ ከሳምንታት በፊት 
የማራቶን ቡድኗን ይፋ ማድረጓ ይታወቃል። ከትናንት 
በስቲያ ደግሞ በመካከለኛና ረጅም ርቀት ውድድሮች 
የሚሳተፉ አትሌቶቿን አሳውቃለች።

የኢትዮጵያ አትሌቲክስ ፌዴሬሽን ከ800 ሜትር እስከ 
10ሺ ሜትር ባሉ ርቀቶች እጩ የብሄራዊ ቡድን አባላት 
ከነተጠባባቂዎቹ ይፋ አድርጓል። በዚህም በ800 ሜትር 
ሴቶች የመግቢያ መስፈርቱን ያሟሉት አትሌት ሀብታም 
ዓለሙ፣ ድርቤ ወልተጂ እና ወርቅነሽ መለሰ ኢትዮጵያን 
ወክለው በቡዳፔስቱ ቻምፒዮና የሚሳተፉ አትሌቶች 
ይሆናሉ።  

ከሁለት ወራት በፊት በፈረንሳይ በተካሄደ ውድድር 
በዚህ ርቀት ተሳትፎ የነበረው አትሌት ኤፍሬም መኮንን 
በኮታ የቻምፒዮናው ተሳታፊ መሆኑን ያረጋገጠ ብቸኛው 
አትሌት ሆኗል።  ኢትዮጵያ ውጤት በምትጠብቅበት 
የሴቶች 1 ሺ500 ሜትር ውድድር በዩጂን በተደረገው 
የዓለም ቻምፒዮና የዲፕሎማ ባለቤት የነበረችው አትሌት 
ፍሬወይኒ ሃይሉ ቀዳሚ ተመራጭ ሆናለች። ከዓመት በፊት 

ብርሃን ፈይሳ

በኮሎምቢያ ካሊ በተካሄደው የዓለም ወጣቶች ቻምፒዮና 
በርቀቱ የወርቅ ሜዳሊያ ባለቤት የነበረችውና በዳይመንድ 
ሊግ ውድድሮች ባሳየችው ብቃት ትልቅ ተስፋ የተጣለባት 
ወጣቷ አትሌት ብርቄ ሃየሎም ሌላኛዋ ተመራጭ ሆናለች። 
በወንዶች ተመሳሳይ ርቀት ታደሰ ለሚ፣ አብዱከሪም ተኬ 
እና ኤርሚያስ ግርማ እጩ መሆናቸውም ታውቋል፡፡ 

ከቅርብ ጊዜ ወዲህ ኢትዮጵያውያን አትሌቶች 
ውጤታማ የሆኑበት የ3ሺ ሜትር መሰናክል ውድድር 
በዓለም ስመጥር የሆኑ አትሌቶች ኢትዮጵያን የሚወክሉ 
ይሆናል። በወንዶች በኩል በዶሃ እና ዩጂን የዓለም 
ቻምፒዮናዎች የብር ሜዳሊያ  እንዲሁም በቅርቡ የርቀቱ 
የዓለም ክብረወሰን ባለቤት የሆነው አትሌት ለሜቻ 

ግርማ የተካተተበት ቡድን ይፋ ተደርጓል። ጌትነት ዋለ 
እና አብረሃም ስሜም በዚህ ርቀት የተመረጡ ጠንካራ 
ተፎካካሪዎች ሆነዋል።

በተመሳሳይ ርቀት በዩጂን የዓለም ቻምፒዮና የብር 
ሜዳሊያ ባለቤት የሆነችው የርቀቱ ስፔሻሊስት አትሌት 
የወርቅውሃ ጌታቸው ዘንድሮም ድንቅ ብቃቷን ለማሳየት 
እድል አግኝታለች። ወጣቷ አትሌት ሲምቦ ዓለማየሁ፣ ዘርፌ 
ወንድምአገኝ እና መቅደስ አበበም በርቀቱ ዕጩ በመሆን 
ተካተዋል፡፡ 

ኢትዮጵያ ለዘመናት ስሟ ከተጠራባቸው እንዲሁም 
በርካታ ክብሮችን ከተቀዳጀችባቸው ርቀቶች መካከል አንዱ 
የ5 ሺ ሜትር ውድድር ነው፡፡ በዚህ ርቀት በወንዶች በኩል 

አትሌት ዮሚፍ ቀጄልቻ እና ጥላሁን ኃይሌ እጩ ሆነው 
ሲቀርቡ፣ የዓለም የቤት ውስጥ ቻምፒዮና የ 1 ሺ500 
ሜትር አሸናፊው አትሌት ሳሙኤል ተፈራ ተጠባባቂ ሆኖ 
ተመርጧል። በቀዳሚነት የተመረጡት ሁለቱ አትሌቶች 
በቅርቡ ኦስሎ ላይ በተካሄደው ዳይመንድ ሊግ አንደኛ እና 
ሶስተኛ ደረጃን በመያዝ ውድድራቸውን ማጠናቀቃቸው 
የሚታወስ ነው፡፡ በሴቶች በኩል የዓለም ቻምፒዮናዋ 
ጉዳፍ ጸጋዬ በቀጥታ በርቀቱ ተሳታፊነቷን ያረጋገጠች 
አትሌት ሆናለች፡፡ አትሌት ያለምጌጥ ያረጋል ደግሞ 
በተጠባቂነት ተይዛለች፡፡

በቅርቡ ስፔን በተካሄደው የ10ሺ ሜትር የሰዓት 
ማሟያም በሁለቱም ጾታ 6 አትሌቶች ተመርጠዋል።  
በዚህ ርቀት ኢትዮጵያ የዓለም ቻምፒዮናን ጨምሮ 
በኦሊምፒክና ሌሎች ውድድሮች ውጤታማ መሆኗ 
ይታወቃል፤ በዚህ ውድድርም ለሜዳሊያ ከሚጠበቁ 
ቡድኖች መካከል ቀዳሚው ነው፡፡ በወንዶች በኩል 26፡
50፡66  የሆነ ሰዓት በማስመዝገብ ቀዳሚ የሆነው አትሌት 
በሪሁ አረጋዊ ቀዳሚ ሆኗል፡፡ የኦሊምፒክ ቻምፒዮኑ 
ሰለሞን ባረጋ እና ይስማው ድሉ ደግሞ በተከታይነት 
በቡድኑ የተካተቱ አትሌቶች ናቸው፡፡ የዓለም ቻምፒዮናዋ 
ለተሰንበት ግደይ ያለችበት የሴቶቹ ቡድንም በተመሳሳይ 
ለአሸናፊነት በቅድሚያ ተጠባቂ ነው፡፡ እጅጋየሁ ታዬ 
እና ለምለም ኃይሉ በማጣሪያው ባስመዘገቡት ሰዓት 
በውድድሩ ላይ የሚካፈሉ አትሌቶች ናቸው፡፡      

እጩዎቹን ያሳወቀው የኢትዮጵያ አትሌቲክስ 
ፌዴሬሽን ከምርጫው ጋር ተያይዞ የሚነሱ ቅሬታዎችን 
እስከ ዛሬ ድረስ እንዲያቀርቡ አስታውቋል፡፡ ከማራቶን 
እና ከ10 ሺ ሜትር በቀር ባሉት ርቀቶችም ዓለም አቀፍ 
ውድድሮች እስከሚዘጉ ድረስ በሚመዘገብ ውጤት 
የዕጩ ማስተካከያ ሊደረግ እንደሚችልም ፌዴሬሽኑ 
አስገንዝቧል፡፡   

